
غزل

علاءالدین حیدر وارثی
جو نہاں بھی رہ کے عیاں رہا میں اسی وجود کے پاس ہوں 
میں تو اعتبارِ حیات ہوں ، نہ گمان ہوں نہ قیاس ہوں 
مرا دشت، دشتِ محیط ہے، میرا بحر بحرِ عمیق ہے

مرا مرتبہ ہے بلند ترکہ میں سب کا رتبہ شناس ہوں 
مری جنبشوں میں زمان ہے، مری وسعتوں میں مکان ہے

میں نظامِ خلق میں امر ہوں ، میں وجودیت کی اساس ہوں 
مرا میں بھی میں ، ترا تو بھی، ’میں ‘ کوئی غیر، ’میں ‘ کے سوا نہیں 
میں کبھی قریبِ یقین ہوں ، کبھی میں قرین قیاس ہوں 
وہی راز ایک انا کا ہے جسے سمجھے حیدرِ وارثی
وہی مہر، اس کی کرن ہوں میں ، وہی پھول، اس کی میں باس ہوں 
٭٭٭
غزل

 ابراہیم اشک

جواں دلوں کی محبت کا سلسلہ نہ رہا

گیا وہ روٹھ کے ایسا کہ رابطہ نہ رہا

مکاں سے میرے قدم لامکاں کی جانب تھے

میں وہ سفیر تھا جس کا کوئی پتا نہ رہا

بچھڑ کے اور بھی احساس قربتوں کا ہوا

ہوئے جدا بھی کچھ ایسے کہ فاصلہ نہ رہا

ہر ایک موڑ پہ گھیرا ہے منزلوں نے ہمیں 
کسی طرف سے نکلنے کا راستہ نہ رہا

بس ایک تیرے تصور میں کھو گئیں آنکھیں 
پھر اس کے بعد نگاہوں میں دوسرا نہ رہا

تیری تلاش نے انساں بنا دیا مجھ کو

بھلا ہوا کہ فرشتہ یا دیوتا نہ رہا

جہاں کے ظلم و ستم نے بنا دیا پتھر

وہ دل جو آئینے جیسا تھا آئینہ نہ رہا

بلائیں کتنی بھی تھیں سب گزر گئیں ہم پر

ہمارے بعد زمانے میں حادثہ نہ رہا

مری وفا کا اثر ہے تمھاری محفل میں 
وفا پرست ہیں سب کوئی بے وفا نہ رہا

سخن میں جب بھی نئی فکر لے کے ہم آئے

ہمارے جیسا کوئی ا شک پھر نیا نہ رہا

٭٭٭
غزل
 ابراہیم اشک

گل رنگ موسموں میں جو رنگ حنا چلے

لہرائے زلف تیری تو باد صبا چلے

سرخی ہے تیرے لب کی ہر اک لالہ زار میں 
دریا کی موج موج میں تیری ادا چلے

تیرے رخِ جمال سے ہے ظلمتوں میں نور

زخموں کے داغ داغ پہ تیری دوا چلے

ہم بیکسوں کو عشق میں ملتا ہے حوصلہ

دشتِ جنوں میں لے کے جو تیری دعا چلے

ان کے ہی نام دار و رسن پر لکھے گئے

جو تیری بزمِ ناز میں سب سے جدا چلے

ہم کو غبارِ راہ میں عزمِ سفر دیا
ہر وقت آگے آگے ترے نقش پا چلے

تیرا غرور دل میں سمایا تھا اس قدر

اپنی ادا سے آئے تھے اپنی ادا چلے

شہرِ ستم میں ان کی نرالی ہی شان تھی
جو بے وفا کے سامنے لے کر وفا چلے

توڑا ہے ہم نے بادِ مخالف کا حوصلہ

ہاتھوں میں اپنے ہم بھی جلا کر دیا چلے

ہر شاخِ گل پہ رقص میں ڈوبی ہیں تتلیاں 
اس باغ میں تو اشک ہماری صدا چلے

٭٭٭
غزل

 ابراہیم اشک

روشنی کے باب بنتے جائیں گے

زخم جب مہتاب بنتے جائیں گے

چشمِ نم میں ڈوبنا چاہیں اگر

سینکڑوں گرداب بنتے جائیں گے

عشق جن کی زندگی میں ڈھل گیا
لوگ وہ نایاب بنتے جائیں گے

دوست بن کر جو ملیں گے راہ میں 
درد کے اسباب بنتے جائیں گے
ہار بانہوں کا گلے میں ڈال کر

ہم تری محراب بنتے جائیں گے

تابِ نظارہ جو پیدا ہو گئی
اور بھی بیتاب بنتے جائیں گے

تیرے عکسِ ناز سے اے دلربا

آئینے پر آب بنتے جائیں گے

جس قدر ہوں گی جہاں میں نفرتیں 
خون کے سیلاب بنتے جائیں گے

اشک ان کی یاد میں لکھیں گے جو

عشق کے آداب بنتے جائیں گے

٭٭٭
غزل

 غالب عرفان

حدودِ وقت کے اندر حصارِ ذات میں قید
کوئی تو ہے مرے ہر لمحۂ حیات میں قید
نہ فاصلوں کا پتہ ہے نہ وقت کی حد کا!

تو پھر میں کس کے لیے کیوں ہوں کائنات میں قید
نہ کام آتی ہے افکار کی بلندی بھی!

شعور ہوتا ہے جب دل کی واردات میں قید
مجھے بھی جکڑے ہوا تھا تحفظِ ذہنی
رہا وہ شخص بھی خود اپنی احتیاط میں قید
نہ جانے کیوں اسے ہوتی رہی سحر کی تلاش!

رہی تھی صبح کی دیوی جب اس کی رات میں قید
کسی بھی طرح کسی بات کے بہانے ہی
کیا تھا اس نے مجھے اپنی بات بات میں قید
٭٭٭
غزل

 شاہد اختر

کیسی امید کے صحرا سے لگی رہتی ہے

سب کے ہونٹوں پہ اگر تشنہ لبی رہتی ہے

راس آتی ہی نہیں اب کسی دامن کی ہوا

یوں ہی سینے میں مرے آگ دبی رہتی ہے

نہ ہوا ایسا کبھی باغِ تمنا آباد

اپنی ہر حال میں موسم سے ٹھنی رہتی ہے

وہ مری تیرہ نصیبی ہو کہ خوش حالی اب

اپنی دستار میں اک طرفہ کجی رہتی ہے

روز ہوتا ہے ادھر سے بھی ہواؤں کا گزر

دل کے شیشے پہ مگر گرد جمی رہتی ہے

٭٭٭

سوزِ تمنا
یہ انتفادہ یا جنگ آزادی دو سال سے چل رہی تھی۔ ساری دنیا حیران تھی کہ یہ کیسا جذبہ تھا کہ نوجوان لڑکے اور لڑکیاں نئی صبح دیکھنے سے پہلے ہی خود کو قربان کیے دیے رہے تھے۔ میں نے کئی فلسطینی لڑکوں کو پڑھایا تھا۔ اور وہ مجھ سے خاصے مانوس ہو گئے تھے۔ اتنا لحاظ کرتے تھے کہ کبھی میرا نام نہیں لیتے تھے۔ ہمیشہ مجھے ’’ام سلمان‘‘ یعنی سلمان کی ماں کہہ کر ہی پکارتے تھے۔ حالاں کہ مجھے معلوم تھا کہ ایک دن انھیں وطن جانا ہی ہو گا مگر ان کو الوداع کہتے ہی ڈرسا لگنے لگتا اور خدا سے ان کی سلامتی کی دعائیں کرتی رہتی۔

ایک شام سی این این لگائے خبرنامہ دیکھ رہی تھی۔ فلسطین میں پھر کوئی حادثہ ہوا تھا۔ اسرائیل نے اپنا شکنجہ کستے ہوئے ان کے صدر کے دفتر پر میزائیل سے حملہ کیا تھا۔ کئی نوجوان صلاح کا ر شہید ہوئے تھے۔ کیمرے نے ایک لڑکے پر فوکس کیا۔ میں چیخ اُٹھی ’’احمد‘‘ ! انھیں ایسا نہیں ہوسکتا۔ یہ میں کیا دیکھ رہی ہوں ، میں سکتے کی کیفیت میں بیٹھی رہی۔ٹی وی کھلا تھا مگر پھٹی آنکھوں سے نہ مجھے کچھ دِکھ رہا تھا نہ ہی سنائی پڑ رہا تھا۔ نہ جانے میں کتنی دیر تک یوں ہی بیٹھی رہی.... دروازے پر گھنٹی بجی.... کئی فلسطینی لڑکے داخل ہوئے اور خاموشی سے بیٹھ گئے۔ یہ سب اس کے دوست تھے۔ انھوں نے بھی خبرنامہ دیکھا تھا۔ میں سوچ رہی تھی کہ شاید مجھے غلط فہمی ہوئی ہو مگر ان کو دیکھ کر وہ بھرم بھی ٹوٹ گیا۔ ہم لوگ دیر تک یوں ہی بیٹھے رہے۔ کبھی روتے کبھی ٹھنڈی آہیں بھرتے، کبھی ایک دوسرے کی طرف دیکھتے۔ کہنے کو تھا ہی کیا۔ اسی کا تو ہر وقت ڈر لگا رہتا تھا۔ جمال نے شوکیس میں سے ایک بوتل نکال کر میز پر رکھ دی۔ اس میں آسمان، پہاڑ، ریگستان، اونٹ سب کی تخلیق رنگ برنگی ریت سے کی گئی تھی۔ اسے دیکھتے ہی میری آواز بھرّا گئی ’’ہاں یہ اس کی نشانی ہے۔ وہ چلبلا تو تھا ہی۔ دیتے وقت کہنے لگا ’’دیکھئے میں سارا ریگستان آپ کے لیے اس چھوٹی سی بوتل میں قید کرلایا ہوں .... ہمارے ملک کی مٹی سے آپ کو عشق ہے نا، وہی مقدس ریت میں آپ کی نذر کرتا ہوں ۔ ہم سب اسی مختصر ریگستان کو دیکھتے رہے۔ وہیں کہیں اسے سپرد خاک کیا گیا ہو گا۔

فون کی گھنٹی سے ہم سب چونک گئے.... ’’صبا! اتنے سالوں بعد کہاں سے بول رہی ہو بیٹا؟ ہاں میں نے دیکھا دل تو نہیں مانتا بیٹا، مگر سچ ہے.... جمال، محمد، ماہر، صالح.... سب یہیں بیٹھے ہیں ۔ کب پہنچ رہی ہو؟ میں تمھیں اسٹیشن پر ملوں گی۔ ہمت سے کام لو۔ اپنا خیال رکھنا۔ میں انتظار کروں گی۔

لڑکوں نے یہ گفتگوسن لی تھی۔سب میری شکل دیکھ رہے تھے۔ میں نے ان سے کہا ’’وہ بھی زرمت چھوڑ کر چلی گئی۔ جانے سے پہلے مجھ سے ملنے آئی تھی۔ ماں ، باپ ضد کر رہے تھے کہ وہ شادی کر لے مگر وہ راضی نہیں ہوئی۔ اسی پہاڑ پر کسی اسکول میں پڑھا رہی ہے۔ کل یہاں پہنچ رہی ہے۔‘‘ اسٹیشن پر بیٹھی میں گاڑی کا انتظار کر رہی تھی.... ابھی کل کی بات لگ رہی تھی کہ ایک نوجوان لڑکا میرے کلاس میں دیر سے داخل ہوا۔ چکنا چہرہ، سرخ گال، ماتھے پر بکھرے ہوئے بال، گھبرایا۔ پریشان میں لڑکوں کو انگریزی بولنے کی مشق کرا رہی تھی۔ سب کو کسی نہ کسی موضوع پر بولنے کو کہا۔ جب احمد کی باری آئی میں نے کہا ’’تم باہری ملک سے آئے ہو۔یہاں کا کوئی تجربہ بیان کرو‘‘ فوراً کھڑا ہوا۔ چہرہ اور لال پڑ گیا۔ بولا ’’کیا کہوں ۔ یہ بہت خراب جگہ ہے۔ یہاں چور بستے ہیں ۔ میں یہاں نہیں پڑھنا چاہتا۔‘‘ اس صاف گوئی پر مجھے حیرت ہوئی۔ مجھے ڈر ہوا کہیں باقی لڑکے اس پر چڑھ نہ بیٹھیں ۔ مگر ایساکچھ نہیں ہوا اور گھنٹی بج گئی۔ کچھ لڑکے اسے لے کر میرے پاس آئے ’’میڈم آپ بر ا نہ مانیں ۔ ان کی سائیکل چوری ہو گئی ہے اس لیے یہ اتنے ناراض ہیں ۔‘‘
’’تم لوگ ٹور پر آئے ہو یہاں کہاں بھٹک گئے۔‘‘ میں نے پوچھا۔

’’وہ سب کمپٹی فال گئے ہیں ۔ میں نے کہہ دیا کہ میری طبیعت ٹھیک نہیں ہے اور میں آپ سے ملنے جاؤں گی‘‘، صبا نے واضح کیا۔

’’یہ چڑیاں کیا کہہ رہی ہیں ۔؟‘‘ احمد نے اچانک سوال کیا۔

کلفہ پکاّ! کلفہ پکا‘‘ میں نے بتایا۔ اتنے میں ایک لڑکی چند جنگلی پھل لے آئی۔

’’انھیں کہتے ہیں کلفہ‘‘ یہ کہتے ہوئے میں نے ایک کو صاف کرتے ہوئے منھ میں ڈال لیا۔

’’ارے آپ کیا کر رہی ہیں ؟ زمین پر سے اٹھایا ہے۔ دھویا بھی نہیں ۔ پھر زہر بھی تو ہوسکتا ہے‘‘
احمد حیرت زدہ پریشان تھا۔

میں نے اسے تسلی دی ’’نہیں کچھ نہیں ہو گا یہ لو صبا تم بھی چکھو۔ احمد طرح طرح کے منھ بنا رہا تھا اور ہم سب ہنس رہے تھے۔

ایک بہت خوب صورت فرما کا پیڑ کرسمس ٹری کے لیے چنا گیا مگر سوال پیدا ہوا کہ اسکول تک کیسے پہنچایا جائے۔ احمد فوراً راضی ہو گیا۔ وہ اور صبا آگے آگے ہم سب پیچھے پیچھے۔ ہار تھک کر گھر پہنچے۔ تھوڑی دیر بعد میں ان کے ساتھ شہر چلی گئی۔ ان کے بقیہ ساتھی واپس نہیں لوٹے تھے۔ ہم مال پر ٹہلتے رہے۔ شام ہو گئی ونٹر لائن نمایاں ہوئی۔ افق پر سرخ پٹی جو اس علاقے کی شان تھی۔ آسمان میں ستارے، وادی میں بجلیاں۔ لگ رہا تھا ہم کسی دوسرے سیارے میں پہنچ گئے تھے۔ بچوں کے شور شرابے سے حقیقت کی جانب لوٹے باقی لوگوں سے ملاقات ہوئی۔ انھیں کرسمس پارٹی اور بون فائر کے لیے مدعو کیا۔

اسکول کے پلے گراؤنڈ میں خوب بڑا بون فائر بنایا گیا۔ اس میں پرانی کاپیاں جھونکی گئیں ۔ اندر ہال میں احمد کا لایا ہوا کرسمس ٹری خوب سجایا گیا۔ برف کی جگہ روئی۔ رنگ برنگی روشنیاں ، گھنٹیاں ، ستارے، خوبصورتی سے بندھے ہوئے تحائف— سب دیکھ کر احمد نے کہا ’’یقین نہیں ہوتا یہ وہی پیڑ ہے جسے گھسیٹتے گھسیٹتے میری جان نکل گئی تھی۔‘‘
’’سجایا کس نے ہے‘‘ صبا نے اتراتے ہوئے کہا۔ وہ صبح سے ہی آ گئی تھی اور لڑکیوں کے ساتھ انتظامات میں لگی ہوئی تھی۔ اس قسم کا تجربہ اور ماحول ہمارے بچوں کے لئے نیا تھا۔ اسکول کی طالبات کے لیے بھی۔ یونیورسٹی کے لڑکے لڑکیوں سے میل جول خوشگوار تجربہ تھا۔ انھوں نے ہم سب کو ہاتھوں ہاتھ لیا اور سب سے گھل مل گئیں ۔ احمد سے تو ان کی خوب ہی پٹ رہی تھی کبھی شرما کے کھلکھلانے لگتیں تو کبھی ایسے باتیں کرتیں جسے پرانی جان پہچان ہو۔

پروگرام کے آغاز میں کرسمس کیریلز ہوئے۔ پھر ایک دوسرے کو تحفے دیے گئے۔ یہ تحائف پہلے سے ہی پیڑ پر سجے ہوئے تھے۔ اور ان کو لے کر کافی کھلبلی تھی۔ احمد کو بھی کئی چیزیں ملیں ۔ جب وہ انھیں لینے پیڑ کی طرف بڑھتا تو لڑکیاں زور زور سے تالی بجاتیں اور خوشی سے چلا اٹھتیں ۔

اندھیرا ہو چکا تھا جب بون فائر میں آگ لگائی گئی۔ ارد گرد ناچ گانے ہوتے رہے۔ چائے، کافی چلتی رہی۔ جس طرح چنگاریاں اڑ رہی تھیں ، بچوں کی خوشیاں بھی پروان چڑھ رہی تھیں ۔ اگلے روز اسکول بند ہو رہا تھا اور بچے گھر جانے کے لیے اتاولے تھے۔ ہمارے لڑکے لڑکیاں بھی یونیورسٹی لوٹ رہے تھے۔ آگ ٹھنڈی ہونے لگی۔ سب نے گھیرا بنا کر ایک دوسرے کا ہاتھ تھاما اور ’’اولڈ لینڈزینگ‘‘ کی دھن پر جھومنے لگے۔

اس رات صبا میرے پاس ہی رک گئی۔ میرے کمرے سے دون وادی پوری دیکھتی تھی۔ رات کی خاموشی میں ہم دونوں روشنیاں دیکھتے رہے— اچانک صبا بلک بلک کر رونے لگی ’’میم وہ مجھے بہت چاہتا ہے.... مجھے اندازہ نہیں تھا کہ وہ اس حد تک مجھے پیار کرتا ہے۔ میں کیا کروں .... میں مجبور ہوں .... اب تو میری پڑھائی میں بھی دل نہیں لگے گا.... گھر کا ماحول تو آپ جانتی ہیں .... دسمبر میں ممی، پاپا دوبئی جا رہے ہیں ۔ کوئی لڑکا ہے....میں آپ کے پاس آ جاؤں گی.... آپ سب جانتی ہیں اس لیے مجھے سکون ملے گا نہیں تو میں گھٹ گھٹ کر مر جاؤں گی۔

میں نے اس کے ہاتھ اپنے ہاتھوں میں لیے اور تھپتھپاتے ہوئے کہا ’’یہ اس کے بس میں نہیں ہے کسی کے بس میں نہیں ہے۔ محبت ایک پھول میں چھپی اس خوشبو کی طرح ہے جسے کسی شام ہوا کا کوئی جھونکا اپنے الھڑ نازک پنکھوں پر دور، دور تک اڑا لے جاتا ہے.... پھر خوشبو جتنا چاہے تب بھی وہ واپس اس پھول میں اس کے دل میں نہیں سما سکتی۔ وہ کہاں جائے.... کس دل و دماغ میں پناہ لے.... اسے انجام کی پرواہ بھی نہیں ہوتی.... میں احمد کو کیا سمجھاؤں وہ تو حالات سے بخوبی آشنا ہے۔‘‘ اندھیرا گھٹتا گیا ونٹر لائن نمایاں ہونے لگی.... وادی میں روشنی پھیکی پڑنے لگی.... سوکھی ندی، دور دراز پہاڑوں کی قطاریں نمایاں ہونے لگیں ۔ چڑیاں چہچہانے لگیں .... چیری مسکرانے لگتی.... ٹھنڈی ٹھنڈی ہوا میں صبا اور میں شہر کی طرف روانہ ہو گئے.... راستے میں ہمیں احمد مل گیا۔ لگ رہا تھا وہ بھی رات بھر سویا نہیں تھا۔ سڑک کے کنارے ایک ڈھابے میں بیٹھ کر ہم لوگوں نے چائے پی۔ پھر میں ان دونوں کو الوداع کہا۔

بچوں کے جاتے ہی اسکول میں ایک دم سناٹا ہو گیا۔ میں اپنی کتاب میں مصروف ہو گئی.... وقت کا اندازہ ہی نہیں ہوا۔ ایک رات صبا کے والدین کا فون آیا ’’صبا آپ کے پاس آنا چاہ رہی ہے۔ ہم لوگ اس کے لیے لڑکا دیکھنے دوبئی جا رہے ہیں ۔ اس کا خیال رکھیے گا۔ جب سے ٹور سے لوٹی ہے اداس رہتی ہے۔ شاید طبیعت ٹھیک نہیں ہے۔ کچھ بتاتی نہیں ہے۔‘‘
ٹھنڈ بے حد تھی.... آسمان سے نیل چھین کر لگتا تھا قدرت نے کسی غار میں چھپا دیا ہے۔ دھوپ بھی اداس اداس تھی اور جلد ہی غائب ہو جاتی تھی.... لمبی تاریکی میں دم سا گھٹنے لگتا تھا راتوں کو سیاروں کے رونے کی آوازیں آتی تھیں .... گھر میں ہی ہیٹر کے سامنے بیٹھے ہینرل نٹس کھاتے رہے تھے.... شاید برف پڑنے والی تھی۔ میں صبا کو لینے دہرادون چلی گئی۔

’’اکیلے آئی ہو؟‘‘ جملہ پورا ہی ہوا تھا کہ دیکھا احمد سامان لیے اتر رہا تھا’’ اگلے ہفتے میری فلائیٹ ہے.... آپ سے ملے بنا کیسے واپس جاسکتا ہوں ۔ نہ جانے پھر ملنا ہویا نہ ہو۔‘‘
ہم تینوں سہستر دھارا گھومنے چلے گئے۔ وہاں زیادہ ٹھنڈ نہیں تھی۔ کافی دیر تک گندھک کے پانی میں پیر ڈالے پتھروں پر بیٹھے رہے.... چاروں طرف پہاڑ، گنگناتی ندی، پیڑ.... بڑا سکون تھا۔ صبا نے اچانک پوچھا’’ میم آپ نے ٹھنڈ میں آئس کریم کھائی ہے۔‘‘
’’واہ کیا شوق ہیں آپ لوگوں کے.... کبھی جنگلی پھل.... کیا نام تھا؟.... کل .... کلفہ.... ہاں ، کلفہ کھاتی ہیں .... کبھی ٹھنڈ میں آئس کریم.... بیماری پڑ جاؤ گی۔‘‘
’بڑا مزہ آتا ہے۔ ایک بار سوئزرلینڈ میں برف پڑی تھی۔ میں تمھارے سر کے ساتھ تھی.... میں آئس کریم کی ضد کر رہی تھی وہ مجھے ڈانٹ رہے تھے، خیر، میں نے کھائی تو مگر بعد میں ایک ہفتے تک بستر پر پڑی رہی.... سارا مزہ کرکرا ہو گیا۔‘‘
’’یہی تو میں کہہ رہا ہوں ۔‘‘
شام کو ہم لوگ ایشلے ہال پر ٹہل رہے تھے۔ آئس کریم کھا رہے تھے۔ ہم نے احمد کو بھی کھلا ہی دی۔ کھاتے کھاتے اس نے اچانک کہا ’’ وہ مسوری کی روشنیاں ہیں نا.... لگتا ہے آسمان زمین پر اتر آیا ہے۔

جب ہم مسوری پہنچے برف پڑ رہی تھی۔ احمد اور صبا سامان رکھ کر باہر چلے گئے۔ بہت دیر بعد لوٹے.... اوپر سے نیچے تک سفید۔

’’کہاں تھے تم لوگ؟ جلدی اندر آؤ۔ تھوڑی برینڈی پی لو۔‘‘
’’حرام! حرام! استغفار۔‘‘
’’کیوں ؟ دوا ہے۔‘‘
ہم دونوں احمد کے چہرے پر حیرت دیکھ کر ہنسنے لگے۔

’’تم لوگ تھے کہاں ؟‘‘ میں نے پھر پوچھا۔

اس نے کہا’’ ہر برف کا ٹکڑا دوسرے سے مختلف ہوتا ہے مجھے تو سب ایک ہی لگے پری ٹبّہ پر بیٹھے یہی جانچ رہے تھے کہ برف سے ڈھکنے لگے.... مجھے ڈر لگا۔ یہ تو برف کا عادی ہے میرے لیے نیا تجربہ تھا.... ویسے پورا ماحول بے حد خوبصورت لگ رہا تھا.... زمین، پیڑ، سب سفید چادر اوڑھے .... کتنا سکون تھا نا!‘‘
’’آپ لوگ بیٹھیے۔ میں آپ کو وہ چائے پلاتا ہوں جو ایسے موسم میں ہم گھر پر پیتے ہیں ۔ چلو صبا میں تمھیں سکھاتا ہوں ۔‘‘
چائے پی کر وہ شہر چلا گیا۔ اگلے روز جب وہ نہیں آیا۔ ہم دونوں بے حد پریشان ہو گئے۔ برف باری کی وجہ سے ٹیلی فون بھی خراب پڑے تھے۔ صبا اس علاقے سے واقف ہو چکی تھی۔ اس لیے ٹہلنے نکل گئی۔

دوسرے دن دھوپ نکلی تو ہم باہر بیٹھ گئے.... اچانک ایک ٹیکسی رکی.... اس میں سے احمد اترا۔ ہم لوگوں نے اسے آڑے ہاتھوں لیا ’’میں کل جا رہا ہوں اس لیے سوچا چھوٹی سی پارٹی ہو جائے.... شہر کے اچھے ہوٹل تو بند ہیں ۔ اس لیے دہرادون چلا گیا....’’ میم یہ سرخ کارنیشنز آپ کے لیے ہیں ۔ آپ کو ان کی خوشبو پسند ہے نا۔ صبا یہ سرخ گلاب آپ کے لیے ہے۔ اور یہ چھوٹے چھوٹے تحفے آپ دونوں کے لیے۔‘‘
مخمل کی ڈبیہ کھولی تو صبا میری طرف دیکھنے لگی، میں احمد کی طرف، اس نے کہا ’’ انگوٹھی سے ایک رشتہ ہی تو قائم ہوتا ہے.... ایک اٹوٹ بندھن .... یہ اسی کی نشان ہے.... آپ دونوں سے میرا ایک ناقابل فراموش رشتہ ہے۔ اسے میں تا حیات سینے سے لگائے رکھوں گا۔‘‘
صبا رونے لگی.... ہم سب خاموش بیٹھے رہے.... ہوا ٹھنڈی لگی تو احساس ہوا کہ سورج نے رخ بدل لیا تھا.... احمد نے چائے کا سامان نکالا.... وہ ایک بہت پیارا چاکلیٹ کیک بنوا کر لایا تھا۔ جس پر لکھا تھا ’’ان دو لوگوں کے لیے جو مجھے بے حد عزیز ہیں ۔ صبا نے چائے بنائی اور ہم خاموشی سے چائے پیتے رہے.... سورج غروب ہو رہا تھا .... بڑا سالال گولا پہاڑوں کے نیچے ڈوب رہا تھا.... جب میں اسکول میں پڑھتی تھی چھٹیوں کی شب ایسے ہی منظر کے سامنے ہم کھڑے، ایک آواز میں کہتے، ’’جا رہا ہے.... جا رہا ہے.... جا رہا ہے.... گیا!‘‘ اس شام احمد صبا اور میں سب اپنے اپنے خیالوں میں کھوئے ہوئے تھے۔ سورج ڈوب گیا، صرف ونٹر لائن نمایاں رہی.... چند بھولے بچھڑے تارے بھی دیکھنے لگے.... وادی میں روشنیاں جھلملا اٹھیں میں نے چائے کا سامان سمیٹا.... میری بھی آنکھیں بھر آئی تھیں .... احمد نے بس اتنا کہا ’’میں صبح جلدی نکل جاؤں گا.... پرسوں فلائیٹ ہے....‘‘
رات کو جب میری آنکھ کھلی صبا کر کروٹیں بدلتے پایا۔ صبح ناشتے کے بعد سے ہی ہم دونوں نیچے سڑک کی طرف ٹکٹکی باندھے بیٹھے تھے۔ نہ جانے کس گاڑی میں وہ نکلا ہو گا.... وہ، یا وہ یا پھر وہ کھو سا گیا.... ابھی سے لگنے لگا کہ وہ دور بہت دور چلا گیا تھا.... اور اسے گئے بھی ایک مدت ہو گئی تھی.... ہم لوگوں کی زندگی میں ابھی سے خلا سا محسوس ہونے لگا.... ہم دونوں لمبی چہل قدمی کرنے نکل گئے.... چلتے گئے.... چلتے گئے .... جب واپس لوٹے تو احساس ہوا کتنی دور نکل گئے تھے۔

اس رات بڑا زبردست طوفان آیا۔ بادل،بجلی.... ہوا جب ہوا وادی میں گونجتی تھی تو لگتا تھا کہ کوئی ماتم کر کے رو رہا ہے.... صبا سکڑی ہوئی لحاف میں پڑی ہوئی تھی.... مجھے اندازہ تھا کہ وہ ڈر رہی تھی.... پھر ہم دونوں نے صبح سے کچھ کھایا بھی نہیں تھا۔ میں نے کافی بنائی اور اسے اٹھایا۔ اس کی آنکھیں سوجی تھیں .... ’’لو کچھ کھالو.... پھر کافی پئیں گے۔

’’میم یہ سب تو جلتا ہی رہے گا.... زندگی ہے تو زندہ رہنا ہی پڑے گا.... مگر سب بدل گیا.... سب اچانک بدل گیا....

’’تم کہو تو میں پھر تمھارے ممی، پاپا سے بات کروں ۔‘‘
’’کوئی فائدہ نہیں .... میں نے بہت سوچا اس دن پری ٹبہ کی گرتی برف میں ، میں نے اس سے کہا ’’تم یہاں رہ جاؤ، اس نے جواب دیا، یہ ممکن نہیں ہے.... میرے ملک کو میرے جیسے لوگوں کی اس وقت ضرورت ہے.... مجھے جانا ہی ہو گا.... تم میرا ساتھ دے سکو تو چلو....‘‘
’’تم نے کیا کہا؟‘‘
’’یہ ممکن نہیں .... اتنی ہمت مجھ میں نہیں ہے.... ہو سکے تو مجھے معاف کر دینا۔‘‘
’’پھر اس نے کیا کہا۔‘‘
’’میرا ہاتھ اپنے ہاتھ میں لے کر بوسہ لیا اور ہم دونوں یوں ہی ہاتھ میں ہاتھ لیے برف کی چادر اوڑھے آپ کے پاس آ گئے‘‘ میری گود میں سر رکھ کر وہ سسکنے لگی.... ’’وہ میرے وجود کا ایک حصہ بن چکا ہے۔ سنا ہے انسان ایک ہی بار محبت کرتا ہے.... مجھے نہیں معلوم آئندہ کیا ہونے والا ہے،مگر میم وہ میری سانسوں میں سما چکا ہے....‘‘
چند روز بعد ہم لوگ زر مت واپس آ گئے.... یہاں رشتے بدل گئے.... صبا اکثر میرے پاس آتی اور ہم خاموش بیٹھے رہتے.... ہماری خاموشی ہی گفتگو تھی.... احمد کی کوئی خیر، خبر نہیں تھی.... صبا نے اچانک پڑھائی بیچ میں ہی چھوڑ دی اور مسوری میں اسی اسکول میں ملازمت کرنے لگی۔ جانے سے پہلے ملنے آئی تو میں نے پوچھا’’ اس دوبئی والے لڑکے کا کیا ہوا؟‘‘
’’میں نے منع کر دیا۔‘‘
کیا تم نے صحیح کیا؟ کب تک ایسا کرتی رہو گی؟‘‘
’’میم کیا صحیح، کیا غلط ہے مجھے نہیں معلوم.... میں صرف اتنا جانتی ہوں کہ فی الحال میں کسی دوسرے کے بارے میں نہیں سوچ سکتی۔‘‘
اس بات کو دس سال ہو گئے تھے۔ کبھی کبھی اس کے و الدین سے ملاقات ہو جاتی تو پتہ چلتا وہ وہیں پہاڑ پر خوش ہے مگر شادی کے لیے راضی نہیں ہوتی۔

’’میم ! میم۔‘‘
اوپر دیکھا تو صبا سامنے کھڑی تھی۔ میں زندگی کے ورق پلٹتی رہی اور گاڑی آ کر چلی بھی گئی .... زندگی کے تلاطم میں گاڑی کا شور ڈوب گیا.... صبا کے بالوں میں سفید لکیر چمکنے لگی تھی.... میں نے اس پر ہاتھ پھیرا اور ا س کا ماتھا چوما.... وہ مجھ سے لپٹ کر رونے لگی۔

ہم دونوں احمد کی دی ہوئی انگوٹھیاں پہنے ہوئے تھے۔ دونوں نے بے ساختہ اسے ہونٹوں سے لگا لیا۔

٭٭٭
پگڑی باندھ لی
علی اکبر ناطق

(آئندہ صفحات میں ایک نئے کہانی کار علی اکبر ناطق کی چند کہانیاں پیش کی جا رہی ہیں ۔ ان کہانیوں کی خاص بات پنجاب کے دیہی اور قصباتی معاشرے کا گہرا مشاہدہ ہے۔یہ ایسا موضوع نہیں جسے اس سے پہلے نہ برتا گیا ہو، لیکن اب عرصے سے اردو فکشن نے زمین پر زندگی میں مبتلا حقیقی انسانوں اور ان کی زندگی سے دلچسپی لینے کا شغل کم و بیش ترک کر دیا ہے اور اس کے بجائے اپنی توجہ تجرید کے آسمان اور اسلوب کے ایسے تجربوں پر مرکوز کر دی ہے جن میں نفسِ مضمون کی قلت محسوس ہوتی ہے۔ علی اکبر ناطق 1973میں اوکاڑہ کے ایک گاؤں میں پیدا ہوئے جہاں ان کا خاندان 1947کی ابتلا کا شکار ہو کر مشرقی پنجاب سے نقل مکا نی کر کے آبساتھا۔ انہوں نے مزدوری کر تے ہوئے تعلیم کا حصول جاری رکھا اورن کی کہانیوں میں ان کے تجربوں اور مشاہدوں کی جھلکیاں دکھائی دیتی ہیں ۔ ایک نو مشق فکشن نگار کے طور پر انہیں ابھی اپنے مضمون اور ہیئت پر قابو حاصل کرنے کی بہت سی منزلیں طے کرنی ہیں ۔ لیکن پنجاب کے دیہی معاشرے کی ساخت کے بارے میں ان کے مشاہدے کی باریکی ان کے سفر کی سمت کا پتا دیتی ہے۔ ‘‘
(اجمل کمال،ایڈٹر ’آج‘، کراچی)

مجھے فیصلے پر اعتراض نہیں تھا لیکن یہ بات نہ جانے کیوں میری سمجھ میں نہ آئی کہ جہاں بھی جرم ہو تا یہ دونوں موقع پر سب سے پہلے کیسے پہنچ جاتے۔ گاؤں میں ڈاکو آگھستا تو یہ پیچھا کرتے۔ چوری ہو جاتی تو کھوجی کے ساتھ سارا سارا دن یہ خوار ہوتے۔ ایسا کئی دفعہ ہوا کہ گاؤں والوں کے برے بھلے میں کام آئے۔ لو گ تحسین آمیز نظروں سے دیکھتے، مگر جانے کیوں میں ان سے حسد کرتا۔ یہ جب بھی کوئی اچھا کام کرتے میں جل اٹھتا۔ شاید اس لئے کہ وہ میری بالکل عزت نہیں کر تے تھے۔ یا پھر میں شکی مزاج تھا کہ ہر بات میں کیڑے نکالتا۔

بہرحال گاؤں کے معززین اور سکول کے اساتذہ نے باہمی اتفاق سے فیصلے پر دستخط کر دیے، کیوں کہ یہ گاؤں کی عزت کا معاملہ تھا۔ وہ کبھی برداشت نہیں کرسکتے تھے کہ ان کے گاؤں کی لڑکی کے ساتھ دوسرے گاؤں کا کوئی لڑکا عشق لڑائے۔ لہٰذا اب وسیم کو کوئی حق نہیں تھا کہ وہ یہاں پر اپنی تعلیم جاری رکھ سکے، بلکہ وہ شکر کرے کہ اسے صرف مار پیٹ کر فارغ کر دیا گیا۔ گاؤں کے تمام لوگوں نے اس فیصلے کو آفرین کہا اور اور شیدے کو شاباش دی جس نے اپنے دوست فیکے گجر کے ساتھ مل کر رانو اور لونڈے وسیم کو گنے کے کھیت میں جا دبوچا تھا اور پکڑ کے پنچایت کے آگے کر دیا تھا۔

اسکول سے فارغ کرنے کے علاوہ وسیم کے والدین کو یہ بھی بتا دیا گیا کہ آئندہ اسے اس گاؤں کے حدود میں دیکھا گیا تو ذمہ دار وہ خود ہوں گے۔

باوجود اس کے کہ مجھے وسیم سے کوئی ہمدردی نہ تھی، پہلے کی طرح آج بھی ان کا یہ معرکہ اچھا نہ لگا۔یہی حالت علوی کی تھی۔ علوی کا گھر بالکل میرے سامنے تھا۔ کوئی تیس کے پیٹے میں ہو گا۔ تعلیم اچھی خاصی تھی۔ عورت کی جنسیت پر بولنے کا اتنا چسکا کہ شاید ہی کسی میں ہو۔اس معاملے میں اس کی ہمدردیاں وسیم اور رانو کے ساتھ تھیں ۔ شیدا اور فیکا گجر قابل نفرین تھے جنہوں نے بیچ کھیت کھنڈت ڈال دی۔

بہر حال کچھ دنوں میں یہ قضیہ آیا گیا ہو ا اور معاملات معمول پر آ گئے۔

ہائی سکول ہمارے گھر سے سو قدم کی راہ پر تھا اور سکول کی عمارت گاؤں کی آخری نکڑ پر تھی، جس کے آگے کھیت کھلیان شروع ہو جاتے۔ شام ڈھلے گاؤں کے مضافات کی فضا انتہائی رومانوی ہو جاتی۔ پرندے اندھیرا چھا جانے سے پہلے اپنے گھروں کو جانے لگتے۔ جب وہ سکول کے میدان کے اوپر سے قطار اندر قطار اڑتے اور افق میں آہستہ آہستہ گم ہو جاتے تو انہیں دیکھنے میں بہت مزہ آتا۔ میں اور علوی روزانہ یہ نظارہ کرنے کے لئے سکول کے گیٹ کے آگے آ کر کھڑے ہو جاتے اور گھنٹوں کھڑے ادھر ادھر کی مارتے رہتے، یہاں تک کہ عشاء کی اذانیں بھی وہیں پر سنائی دیتیں اور ہمارا یہ عمل اتنا متواتر ہو گیا کہ اگر کسی دن وہاں کھڑے نہ ہو سکتے تو یوں محسوس ہو تا گویا اہم فرض قضا ہو گیا۔

گاؤں کی اکثر عورتیں جن کے گھروں میں رفع حاجت کا انتظام نہ تھا شام کے جھٹ پٹے میں ٹولیوں کی شکل میں کھلیانوں کا رخ کرتیں ۔ رانو واقعے کے بعد غالباً ایک ماہ کسی کو نظر نہ آئی، حتیٰ کہ رفع حاجت کے لئے بھی باہر آتی جاتی ہم نے نہ دیکھی۔ پھر رفتہ رفتہ دیگر عورتوں کے ساتھ دیکھی جانے لگی۔ قریباً دو ماہ بعد توپوں چلنے پھر نے لگی گویا کوئی واقعہ ہی نہ ہوا تھا۔

اس کا گھر ہماری گلی سے دوسری والی گلی میں تھا۔ شیدے اور فیکے کا گھر بھی اسی گلی میں تھا۔ بلکہ فیکا تو عین اس کے سامنے والے گھر میں رہتا تھا۔ اس کی بیٹھک کے آگے نیم کا سایہ دار پیڑ تھا جس کے نیچے چارپائی پڑی رہتی۔ اب شیدے اور فیکے کا اکثر وقت اسی چارپائی پر گزرتا اور خوب قہقہے اڑتے۔ دن گزرنے کے ساتھ قہقہے فقرے بازی میں بدل گئے اور گاؤں کے لوگوں میں چہ مگوئیاں شروع ہو گئیں ۔ یہاں تک کہ بات اب پڑوسیوں سے نکل کر دیگر لوگوں میں بھی چلی گئی لیکن سامنے آ کر کوئی نہ ٹوکتا کہ دونوں جوان گاؤں کے چودھریوں میں سے تھے۔
ادھر رانو غضب کی خوبصورت تھی اور گھر میں کوئی پوچھنے والا نہ تھا۔ ایک بوڑھا باپ جو سارا دن بکریاں چراتا، شام تھکا ہارا سوجاتا، اور ماں کو مرے آٹھ سال ہوئے۔ چنانچہ کہاں تک بچتی، چند دنوں میں راہ پر آگئی اور خفیہ اشارے ہونے لگے۔ پھر اشارے کھل کھیلنے میں تبدیل ہو گئے،لیکن گاؤں میں کو ئی ایسا بھونچال نہ آیا جس سے وہ محتاط رویہ اختیار کرتے۔ بلکہ رانو اب دونوں کے ساتھ بیچ بازار میں گپ مارتی اور کھلکھلا کر ہنستی۔ایک دفعہ تو میں نے خود اسے شیدا سے بات کرتے ہوئے دیکھا۔ بہت غصہ آیا اور میرا جی چاہا کہ اس کے خنجر گھونپ دوں ۔ سارے گاؤں سے آنکھ لڑاتی مگر ان سے دور رہتی۔ جب میں نے یہ بات علوی کو بتائی تو اس نے بھی بے حیا کو بہت کوسا۔ کہنے لگا،دیکھ بھا ئی عورت میں حیا رہے تو رہے، ورنہ یوں عقل سے جاتی ہے۔‘‘ خیر اس کے بعد ہم نے کبھی اس کا تذکرہ نہ کیا۔ شاید ہمارے پاس گفتگو کو اور بہت سے موضوع تھے، یا ویسے ہی وہ ہمارے خیال میں نہ آئی،حتیٰ کہ مہینے گزر گئے۔

ایک دن ہم سکول کے گیٹ کے سامنے کھڑے تھے اور معمول کے مطابق ہمیں کھڑے کھڑے رات دس بج گئے۔ گاؤں میں یہ وقت ہو تا ہے جب پچانوے فیصد دیہاتی سوئے ہوتے ہیں ۔ اچانک ہمارے پاس سے تین آدمی گزرے جن میں دو کو ہم نے بخوبی پہچان لیا۔ ایک شیدا اور دوسرا فیکا تھا۔ لیکن تیسرا آدمی جس کے سرپرپگڑی بندھی تھی اور ہاتھ میں کلہاڑی تھی، قد دونوں سے چھوٹا تھا، باوجودیکہ چاندنی رات تھی لیکن ہمارے پہچان میں نہ آیا۔ میں تو نظر انداز کر دیتا لیکن علوی کی متجسس آنکھیں بھانپ گئیں کہ ہو نہ ہو پگڑی والا مشکوک ہے۔ کہنے لگا، ’’آؤ ان کا پیچھا کریں ‘‘۔ اس وقت میری طبیعت بھی مہم جوئی پر آمادہ تھی، لہٰذا ہم نے انتہائی احتیاط سے ان کا پیچھا شروع کر دیا۔ انہیں محتاط فاصلے پر رکھتے فصلوں اور درختوں کی اوٹ سے تعاقب کرتے رہے۔ ہمیں ان کی باتیں سنائی نہ دیتی تھیں لیکن مبہم آوازیں ضرور آتیں جنہیں ہم نہ سمجھ سکتے تھے۔

اب ہم گاؤں سے قریب قریب دو کلو میٹر باہر آ گئے تھے اور سخت حیران تھے کہ گاؤں سے اتنا باہر آ جانے کے بعد بھی وہ کوئی عملی کارروائی نہیں کرتے بلکہ آگے ہی چلے جاتے ہیں ۔ہم اکتا کر مڑنے ہی والے تھے کہ شیدا اور فیکا رک گئے اور نالے کی پگڈنڈی پر بیٹھ گئے جبکہ پگڑی والا کھڑا رہا۔ کچھ دیر آپس میں باتیں کرتے رہے جنہیں دور ہونے کی بنا پر ہم نہ سن سکے۔ پھر شیدے یا شاید فیکے نے اس کا بازو پکڑ کے کھینچا، جس پر اس نے مزاحمت کی اور اس کی پگڑی کی کھل گئی۔ ہمارا شک یقین میں بدل گیا۔لمبے بال اور روشن چہرہ نظر آ رہا تھا۔جب دونوں نے زبر دستی پکڑنے کی کوشش کی تو رانو نے چیخ ماری جس پر گھبرا کر دونوں نے چھوڑ دیا۔ پگڑی دوبارہ باندھ دی گئی اور پھر تینوں نے آگے بڑھنا شروع کر دیا۔ اب ہماری حیرانی دو چند ہو گئی کہ یہ کیا ماجرا ہے۔ اگر آمادہ نہیں تو گھر سے ساتھ آئی ہی کیوں ؟مگر زیادہ تر ہمیں اپنی اشتیاق انگیز نگاہوں کی ناکامی پر افسوس تھا جو ابھی تک کچھ نہ دیکھ سکیں ۔ خیر، تجسس ہمیں ان کا پیچھا کرنے پر مجبور کرتا رہا۔یہاں تک کہ دوسرے گاؤں کی حدود میں داخل ہو گئے۔ جب پڑوسی گاؤں قریباً ایک فرلانگ کے فاصلے پر رہ گیا تو تینوں پھر رک گئے۔ میں اور علوی ایک جھاڑی کی اوٹ لے کر ان سے کوئی تیس قدم پر بیٹھ گئے۔ کچھ دیر رکنے کے بعد رانو اور شیدا تو وہیں بیٹھ گئے جبکہ فیکا آگے گاؤں کی طرف بڑھ گیا۔

فیکے کے جانے کے بعد شیدے نے دوبارہ رانو کے ساتھ ہاتھا پائی شروع کر دی جس پر رانو نے پھر سخت مزاحمت کی اور شیدے کو نزدیک نہ آنے دیا۔اب ہمیں رانو پر غصہ آنے لگا کہ یہ کیا چاہتی ہے، اور شیدے پر اس سے زیادہ کہ زنخا ہے، زبر دستی کر لیتا۔بہر حال ہماراتجسس اور حیرانی بڑھ گئی تھی۔شیدا اور رانو سکون سے بیٹھے ہوئے تھے۔کوئی آدھ گھنٹہ بعد (جس کے دوران مجھے اور علوی کو کو بہت کوفت ہوتی رہی کہ ناحق پیچھا کیا) فیکا واپس آگیا اور ہم یہ دیکھ کر ہکا بکا رہے گئے کہ اس کے ساتھ ایک اور آدمی بھی تھا، جسے ہم نہ پہچان پائے۔ بہر حال ہم سکون سے دیکھتے رہے کہ رانو (جس نے پگڑی اب اتار دی تھی اور اسے شیدے نے سرپر باندھ لیا تھا)اور وہ نیا آدمی قریب کے خشک نالے میں چلے گئے۔ شید اور فیکا باہر ہی بیٹھے رہے۔ کوئی نصف گھنٹہ بعد وہ دونوں باہر آ گئے اور نیا شخص اپنے گاؤں کو مڑ گیا۔اس کے جانے کے بعد شیدے نے رانو کو پکڑ لیا، مگر اب اس نے کوئی مزاحمت نہ کی۔ اور شیدے کے بعد فیکا؟ میں اور علوی اپنے گھر کی طرف چلے آئے لیکن سارا رستہ اس گتھی کوسلجھانے کی کوشش کر تے چلے آئے کہ یہ اجنبی آدمی کون تھا۔ بہت غور کیا لیکن ہماری سمجھ میں نہ آیا۔ پوچھ ہم نہیں سکتے تھے کہ وہ دونوں گاؤں کے چودھریوں میں سے تھے۔

٭٭٭

نرینہ اولاد

علی اکبر ناطق

’’بابا کانا ٹیم پیس ! بابا کانا ٹیم پیس!‘‘کے آوازے کستے ہوئے ہم اس سے دور بھاگ جاتے۔ وہ ہمارے پیچھے گالیاں دیتا ہوا کچھ فاصلے تک بھاگتا، پھر کوئی پتھر اٹھا کر پورے زور سے ہماری طرف پھینک دیتا جو کافی پیچھے رہ جاتا۔ ہم اس کی سخت مزاجی کو جانتے تھے لہٰذا ہمیشہ اس پر اس وقت آوازہ کستے جب ہمیں اطمینان ہو تا کہ پکڑے نہ جاسکیں گے یا اس کے پتھر کی زد سے دور رہیں گے۔

گاؤں کے بچوں کو اس سے کچھ زیادہ ہی چڑ تھی۔ کوئی بچہ ہی ایسا ہو گا جو اس سے مذاق کر کے نہ بھاگتا ہو۔ گاؤں کا یہ واحد نائی جس کی بچوں کے ساتھ یوں کھلے بندوں دشمنی چلی آتی تھی۔ بچے، جن میں میں خود بھی شامل تھا، نہ صرف اس پر آوازے کستے بلکہ شدید نفرت بھی کرتے۔

اس کی ایک آنکھ کانی تھی۔ایک ٹانگ سے لنگڑا کر چلتا اور ہر قدم کے ساتھ ساٹھ درجے کے زاویے تک دائیں طرف کو جھک جاتا۔ پاؤں میں ٹائر کے بنے ہوئے جوتوں کے سوا میں نے کوئی جوتا نہیں دیکھا۔ شکل انتہائی کر یہہ جس سے دیکھنے والے کو گھن آتی۔ جہاں سے گزرتا، بد بو اور تعفن پھیلاتا جاتا۔ شاید عید بقرعید نہاتا ہو، لیکن اکثر یہی کہتا سنا گیا کہ جو بندہ نہانے کے لئے سواکلو پانی سے زیادہ استعمال کرے گا وہ خدا کا عذاب اٹھائے گا۔ جہاں تک مجھے یاد پڑتا ہے اس کی ایک لنگی اور ایک ہی کرتا تھا۔ گرمیوں میں جب وہ اپنی چارپائی باہر کھلی فضا میں رکھ کر سوتا تو وہی لنگی کمر سے کھول کر اوپر لے لیتا تا کہ مچھروں سے بچا رہے۔ گاؤں کے اکثر لوگوں نے اسے اس بات پر ٹوکا بھی، مگر وہ اپنی دھن کا پکا تھا۔ غالباً نیا کپڑا لینے یا پرانے کو اتار کر دھونے کے جھنجھٹ میں وہ کبھی نہیں پڑا۔ کپڑے دھونا تو دور کی بات، اس نے اپنے چائے اور ہانڈی روٹی کے برتن بھی شاید ہی کبھی دھوئے ہوں ،جو اس واحد جھونپڑی میں کھلے پڑے رہتے تھے جس کے آگے نہ کوئی صحن تھا، نہ صحن کی دیوار۔صبح چائے بناتے ہوئے راہ چلتوں کو نہ کبھی ان نے چائے کی دعوت دی اور نہ ہی کسی نے شریک ہونے کی خواہش کی۔ چائے پی کر اپنے اوزاروں کی پوٹلی کھولتا اور نو بجے تک وہیں بیٹھا دیوار کے سائے میں لو گوں کی حجامت بناتا جو اس کے دروازے پر چل کر آتے۔ اگر کوئی چائے پینے کے دوران آ جاتا تو ایسے فقیرانہ استغنا برتتا کہ آدمی رشک سے مر جائے۔ بال کترتے وقت زبان قینچی سے زیادہ چلاتا، اس لئے کہ سالوں بعد اگر کبھی موج میں آتا تو قینچی کا منھ لگوا لیتا۔ اس سے بھی بری حالت ٹنڈ کرنے والی مشین کی تھی جس سے بچے تو بچے بڑوں کے بھی پسینے جھوٹ جاتے۔ بال کاٹنے سے زیادہ کھینچتی تھی۔ اس کے باوجود ہمارا سارا محلہ، جس میں قریب قریب دوسو گھر ہوں گے، سب کے سب اسی سے بال کٹواتے کیوں کہ ایک تو اس کا معاوضہ بہت کم تھا اور دوسرا بال کاٹنے یا یوں کہیں ٹنڈ یں کرنے عین وقت پر آ جاتا۔ ہر گھر میں ٹنڈیں کرنے کی تاریخ اسے ہمیشہ یاد رہتی۔ بعض گھرانوں کی ٹنڈیں تو وہ بغیر معاوضے کے ہی، یعنی صرف روٹی اور چائے پر ہی کر دیتا۔ یوں اس کا زیادہ تر کام بارٹر سسٹم کے مطابق چلتا۔ بالوں کو بناتے ہوئے معتوب کا مشورہ سننا اپنی شان کے خلاف سمجھتا۔ فورا دھکا دے کر پر ے کر دیتا اور اپنی مشین گتھلی میں ڈال دیتا۔ لہٰذا ادھ خطے کو اپنے مشاورتی الفاظ اسی وقت واپس لینا پڑتے۔

میرے ساتھ اس کی دشمنی اس وقت شروع ہوئی جب میں نے اس سے ٹنڈ کروانے سے انکار کر دیا جو میرے باپ کو بہت برا لگا۔ اس نے چھڑیوں سے مار مار کر مجھے کانا ٹیم پیس کے آگے کر دیا۔اس دن ظالم نے میرے بال مشین کے ساتھ اتنے اکھیڑے کہ میرے سرکی جلد سوج گئی۔ میں کئی گھنٹے روتا رہا اور رات سوتے وقت کانے ٹیم پیس کے حق میں خلوص دل سے بد دعائیں کیں کہ یا اللہ صبح یہ زندہ نہ اٹھے۔ مگر وہ یونہی زندہ رہ کر میرے سینے پر مونگ دلتا رہا۔مجھے ٹنڈ کرانے پر کوئی اعتراض نہیں تھا، مگر کانے سے ٹنڈ کرانے میں قباحت یہ تھی کہ لوگ اور لڑکے پہچان جاتے کہ کانے ٹیم پیس کے ہاتھ لگے ہیں ۔یہی بات میرے لئے پریشانی کا باعث تھی۔ اس نے اپنا ایک طبی فلسفہ خاص کر ہر والدین کو ازبر کرا دیا تھا کہ ٹنڈ کرائے رکھنے سے بچہ صحت مند رہتا ہے،خاص کر گردن موٹی رہتی ہے۔

اس کی ایک خصوصیت بہر حال، با وجود اس کے کہ مجھے اس سے شدید نفرت تھی، میں تسلیم کرتا ہوں ۔ وہ بغیر گھڑی کے بالکل صحیح وقت بتاتا۔ صرف سورج کو دو تین بار دیکھتا اور اپنا فیصلہ سنا دیتا کہ کتنے بجے ہیں ۔غالباً پانچ سات منٹ سے زیادہ فرق نہ نکلتا۔ مگر یہی خصوصیت بچوں نے اس کی چھیڑ بنا دی۔ رفتہ رفتہ یہ چھیڑا اتنی زیادہ بن گئی کہ کوئی وقت بھی پوچھ لیتا تو یہ اینٹ اٹھا لیتا اور گالیاں دیتے دیتے گاؤں سے چلے جانے کی دھمکی بھی دے دیتا کہ میرے بعد تمہارے بال کوئی نہیں کاٹے گا،پھر سکھ بن جاؤ گے۔

میرے والد نے اکثر اسے کرید نے کی کوشش کی، ’’میاں شرفو (اصل نام شریف تھا)، آخر تمہارے کہیں بیوی بچے بھی ہوں گے، کوئی اصلی وطن ہو گا۔ کچھ تو خبر کرو۔کل کلاں خدا نہ کرے ایس ویسی کوئی بات ہو گئی، پھر ہم کس کا منہ دیکھیں گے۔‘‘
مجھے انتہائی خوشی اس بات کی ہو تی کہ شادی غمی میں کانے ٹیم پیس سے کوئی بھی دیگیں نہ پکواتا، نہ کوئی برتن دھلواتا۔ پھر بھی ایسا کمینہ تھا، خود بخود چلا آتا اور نائیوں کو مشورے دینے شروع کر دیتا: نمک یہ ڈالو، مرچ فلاں ڈالو، گھی کم ڈالو، وغیرہ وغیرہ۔ مگر نائی بھی اپنی ہی کرتے، فقط اس سے پیاز کٹوا لیتے۔

چونکہ شرفو کی جھونپڑی ہمارے گھر سے کوئی بیس قدم پر ہو گی، لہٰذا اکثر ٹا کر ا ہوتا۔ مجھے نہیں پتا کہ جب وہ بیمار ہوتا تو اس کی دیکھ بھال کون کرتا تھا۔ ہم نے یا اس کے پڑوس میں دو ایک گھر جو اور تھے انہوں نے تو کبھی نہیں کی۔ کوئی بال کٹوانے جاتا اور وہ کہہ دیتا کہ میں بخار میں ہوں یا سردرد ہے تو اس کا جواب سن کر واپس لوٹ آتا، یہ سوچے بغیر کہ اب اس کے دروازے کا ذمہ دار کون ہے۔ خیر ،مجھے ان چیزوں سے کو ئی غرض نہیں تھی۔ میری اور دوسرے کئی بچوں کی خوشی تو اسی میں تھی کہ جتنی جلدی ہو سکے یہ مر جائے تاکہ ہماری ٹنڈوں سے جان چھٹے۔

رفتہ رفتہ ہم بڑے ہوتے گئے۔ وہ بوڑھا ہو تا گیا۔ اب وہ ہماری مرضی کے بغیر ہماری ٹنڈیں نہیں کرسکتا تھا۔ہم اسے نزدیک سے بھی آ کر چھیڑ سکتے تھے۔آوازہ کسنے کے ساتھ ساتھ پیچھے سے آ کر دھکا بھی دے دیتے اور بھا گ جاتے کیوں کہ اب ایک تو وہ بھاگ نہیں سکتا تھا، دوسرایہ کہ پتھر اٹھا کر ہمارے پیچھے پھینکنا بھی اب اس کے لئے آسان نہیں تھا، بس گالیاں دیتا رہ جاتا جن سے ہم مزید لطف اندوز ہوتے۔

ہمارے گھر سے چالیس قدم مغرب کی طرف ہائی سکول تھا جس میں شیشم، شہتوت اور نیم کے بے تحاشا درخت تھے۔ گاؤں کے اکثر لوگ گرمی سے بچنے کے لئے اپنی چارپائیاں دوپہر کو وہیں لے آتے کیوں کہ تین ماہ سکول بند رہتا۔ کانے ٹیم پیس کا بھی سارا دن اب وہیں گزرتا۔ وہیں حجامتیں ہوتیں ۔ حتیٰ کہ کانے ٹیم پیس کے آوازے بھی وہیں کسے جاتے، جس پر بہت ہنگامہ آرائی اور شغل رہتا۔ بعض اوقات گالیاں دیتے دیتے اسے کھانسی کا دورہ بھی پڑتا جس میں اسے کافی تکلیف ہوتی اور سانس ٹوٹنے لگ جاتا۔

سکول کھلتے ہی لوگ بکھر گئے۔ کانا ٹیم پیس اب بیمار رہنے لگا تھا۔سر مونڈ نا بھی کم کر دیے۔ لوگ مذاق کرنا بھی چھوڑ گئے کیوں کہ اس نے گالیاں دینا بند کر دیں تھیں ، فقط غصے سے دیکھ کر منہ دوسری طرف کر لیتا۔ یہاں تک کہ اب بچوں کے مذاق کو بھی سہہ جاتا۔لیکن بچے باز آنے والے کب تھے۔ جب دیکھتے کہ ہمارے آوازہ کسنے اور دھکا دینے پر بھی چپ رہا تو دور سے کنکر اٹھا کر مارنے شروع کر دیے۔ ادھر یہ کچھ دن تو گزارا کر تا رہا، آخر تنگ آ کر اپنی جھونپڑی میں ہی بیٹھ رہا، بازار میں آنا جانا چھوڑ دیا۔

اب کوئی اکا دکا اس سے حجامت کروانے جاتا ورنہ اکثر لوگوں نے دوسرے نائیوں کی طرف رجوع کر لیا۔سردیاں آئیں تو چارپائی پھر جھونپڑی میں چلی گئی۔

صبح کے وقت میں ادھر سے گزرتا۔ اب میں نے کبھی اسے چائے بناتے اور پیتے نہیں دیکھا۔شاید ناشتہ ترک کر دیا تھا۔ البتہ حجامت کرنے کا سلسلہ ابھی جاری تھا۔ایک دن میں صبح اپنے سکول جا رہا تھا کہ کچھ لوگ کانے ٹیم پیس کی جھونپڑی کے گرد کھڑے نظر آئے۔ میں بھی پاس جا کھڑا ہوا۔دروازہ اندر سے بند تھا ایک آدمی نے آگے بڑھ کر کہا، ’’یار، دروازہ تو ڑ کر دیکھو۔‘‘ دوسرے نے تائید کی۔

دروازہ توڑا گیا تو عین توقع کے مطابق ٹیم پیس مر دہ پڑا ہوا تھا۔انتہائی گندی رضائی جو سینے تک اوڑھی ہوئی تھی اور منہ پر مکھیاں بھنبھنا رہی تھیں ۔منہ اور آنکھیں کھلی تھیں ۔ چہرہ نہایت خوفناک ہو گیا تھا۔ لیکن عجیب بات یہ تھی کہ آج مجھے اس کے مرنے کی ذرہ برابر خوشی نہ ہوئی، اور شاید کوئی غم بھی نہیں تھا۔جھونپڑے میں ایک لوہے کا صندوق، اوزاروں کی گتھلی اور واحد چارپائی جس پر اس کی لاش پڑی تھی، ان کے سوا مجھے کوئی چیز نظر نہ آئی۔

خیر دو مصلی بلوائے گئے جنہوں نے اسے نہلایا۔ ایک آدمی نے کفن دے دیا اور شام سے پہلے ہی جنازہ کروا کر اسے دفنا دیا۔ زندگی میں شاید یہ واحد جنازہ تھا جس میں میں نے کسی کو روتے یا آنسو بہاتے نہیں دیکھا۔اتنی خاموشی سے دفن کر دیا گیا جیسے کوئی مرا ہی نہیں ۔ چوتھے دن ایک ادھیڑ عمر شخص آیا جس نے اپنے آپ کو شرفوٹیم کا پیس کا بیٹا بتایا۔لو گوں نے فورا یقین کر لیا کیوں کہ اس کی شکل شرفو سے ملتی جلتی تھی۔وہ ٹیم پیس کا بستر،چارپائی، اور اوزاروں کی گتھلی اور صندوق ریڑھی پر رکھ چکا تھا اور دروازہ اکھیڑ رہا تھا تاکہ یہ سامان اپنے ساتھ لے جائے۔ آخر وہ ٹیم پیس کا بیٹا تھا، لہٰذا ترکے کا وارث اس کے سواکون ہو سکتا تھا کیوں کہ وہ بتا چکا تھا وہ اس کی واحد نرینہ اولاد ہے۔

٭٭٭
کمّی بھائی
علی اکبر ناطق

حاجی عبدالکریم کے مرنے کی خبر سن کر عورتیں گھروں سے یوں نکلیں جیسے زلزلہ آگیا ہو۔بازار میں گویا لوگوں کی ایک نہر تھی کہ حاجی صاحب کے گھر کی طرف رواں تھی۔بعض عورتیں تو بین کرتی جاتیں ۔میں اس وقت کوئی سات برس کا ہوں گا۔ نہیں کہہ سکتا کہ حاجی صاحب سے میری شناسائی تھی، ہاں مگر صبح سویرے دادی اماں مجھے اٹھاتی کہ چلو مولوی جی سے قرات پڑھ کر آؤ، تو اس وقت مسجد میں میراسامنا پہلے حاجی عبدالکریم سے ہی ہوتا۔ وہ عین پیش امام کے پیچھے کھڑے تھے۔ کئی دفعہ یہ بھی ہوا کہ حاجی صاحب وقت پر نہیں پہنچے تو پیش امام نے انتظار کھینچا اور جماعت میں تاخیر کی۔ بہر حال، میرا ان سے یہی تعارف تھا۔ اس کے علاوہ نہ انہوں نے کبھی مجھے پوچھا نہ میں نزدیک ہوا۔

اب ان کے مرنے پر نہ تومجھے غم تھانہ خوشی۔ البتہ قدم غیر ارادی طور پر بڑی حویلی کی طرف اٹھ گئے اور اب حویلی کے سامنے لوگوں کے ٹھٹھ میں کھڑا تھا۔ بین اٹھ رہے تھے۔

ارد گرد کے گاؤں میں دوڑا کر اعلان کروا دیے گئے تاکہ سلام دعا والے کندھا دے سکیں ۔ ہمارا گاؤں ، یا یوں کہیں کہ حاجی صاحب کا گاؤں ، کافی بڑا تھا جس کی آبادی پانچ ہزار ہو گی۔ بازار کھلے کھلے اور اونچے درختوں سے ڈھکے ہوئے تھے۔ گاؤں میں چار بڑی برادریاں تھیں ، لیکن چودھراہٹ حاجی صاحب کی تھی۔ اس کے علاوہ کوئی سو گھر کمیوں کا ہو گا۔ حاجی صاحب نے دس حج کئے، نماز روزے کی پابندی ہمیشہ کی۔ بھرواں جسم، لمبا قد اور لمبی سفید داڑھی تھی۔ میں نے ہمیشہ انہیں سفید ململ میں ہی دیکھا۔ہاتھ میں عصا رکھتے۔ گاؤں میں سب سے زیادہ زمین بھی انہیں کی تھی، لہٰذا پنچایت میں مرکزی حیثیت بھی ان کی ہوتی اور جو منھ سے نکل جاتا پتھر پر لکیر ہو تا، کسی کی کیا مجال کہ ان کے آگے دم مارے۔

میں لوگوں کا ہجوم چیر تا ہوا اس چارپائی تک جا پہنچا جہاں عورتوں کے رونے سے کان پڑی آواز سنائی نہ دیتی تھی۔ رونے والیوں میں اکثر عورتیں کمیوں کی تھیں ۔ایک دو منٹ حاجی صاحب کا منھ دیکھتا رہا جن کی ٹھوڑی کے نیچے سے سفید کپڑا باندھ دیا گیا تھا۔چہرے کا رنگ سیاہی مائل زرد ہوچکا تھا۔جبڑے اندر کو دھنسے ہوئے اور منھ کی ہڈیاں باہر نکلی ہوئی تھیں جنہیں دیکھ کر مجھے خوف آنے لگا اور میں فورا پیچھے ہٹ گیا۔ شاید پہلی بار کسی مردے کو دیکھا تھا اس لئے ڈر گیا۔باہر آ کر کھلی فضا میں کھڑا ہو گیا اور اس وقت حیران رہے گیا جب عورتیں یہ کہتے ہوئے گزریں ، ’’بھیناں حاجی صاحب پر آج کوئی روپ آیا۔اللہ بخشے کتنے نیک تھے۔‘‘ میں جلد ہی اپنے گھر چلا آیا اور شانی کے ساتھ گولیاں کھیلنی شروع کر دیں ۔ مغرب سے پہلے جنازہ اٹھ گیا۔ لوگ جنازہ گاہ کی طرف بھا گے جا رہے تھے لیکن مجھے ذرادلچسپی نہ تھی۔ رات البتہ سوتے میں ڈرتا ضرور رہا۔

دوسرے دن سویرے مسجد گیا تو مولوی جی نے ہم تمام بچوں سے مخاطب ہو کر کہا، ’’بیٹا،تمہیں پتا ہے کل حاجی عبدالکریم فوت ہو گئے۔ اللہ بخشے گاؤں کے لئے رحمت تھے۔آج گاؤں یتیم ہو گیا۔ کیا مجال تھی حاجی صاحب کے ہوتے کوئی گاؤں پر بری نظر ڈالتا۔ میرے ساتھ بھائیوں جیسا سلوک تھا۔‘‘
اس کے ساتھ ہی مولوی صاحب کے آنسو نکل آئے۔

تھوڑی دیر رک کر بولے۔

’’پتر،آج اپنے اپنے سپارے لے کر حاجی صاحب کی قبر پر چلو اور تلاوت کر کے اس کی روح کو ثواب پہنچاؤ۔ میں بھی تمہارے ساتھ چلتا ہوں ۔ وہاں شیرینی بھی ہو گی۔‘‘
شیرینی کے لالچ میں ہم سب حاجی صاحب کی قبر پر آ گئے۔ قبرستان گاؤں کے مشرقی کونے پر پانچ ایکڑ رقبے میں پھیلا ہوا تھا اور گاؤں کے ساتھ جڑا تھا۔ دوسری طرف نہر بہتی تھی لیکن نہر کا کوئی اثر قبرستان پر نہیں تھا۔ چاروں طرف مٹی گارے کی دیوار یں تھیں ۔قبرستان کے اندر گنی چنی قبریں تھیں ۔ کوئی سایہ دار درخت نہ تھا۔ البتہ جھاڑیاں بکثرت اگی ہوئی تھیں جن میں سانپ اور کیڑے مکوڑے رینگتے پھرتے۔ جگہ جگہ چوہوں نے کھڈیں بنا رکھی تھیں ۔ جس کی وجہ سے اکثر قبریں زمین میں دھنس گئی تھیں ۔ آوارہ گدھے اور کتے دن رات پھرتے رہتے۔ بوسیدہ ہڈیاں ادھر ادھر بکھری ہوئی تھیں ۔ ایسا لگتا کہ چڑیلوں کا یہی ٹھکانہ ہے۔

جب ہم قبرستان پہنچے تو حاجی عبدالکریم کا بڑا بیٹا حاجی سیف الرحمن اور چند دوسرے لوگ وہاں پہلے سے موجود تھے۔ ہم سب بڑے ادب سے قبر کے گرد بیٹھ گئے اور تلاوت شروع کر دی۔ قبر قبرستان کے درمیان میں تھی۔ تلاوت کے بعد مولوی جی نے ختم پڑھا اور شیرینی تقسیم کی گئی۔ ہماری اس مصروفیت کے دوران دینے گورکن نے ایک جامن کا پودا قبر کے بالیں کی طرف لگا کر اسے پانی دے دیا،جس پر سیف الرحمن نے خوش ہو کر دینے کو دس روپے کا نوٹ دیا۔ نوٹ لے کر دینا سیف الرحمن کو دعائیں دینے لگا۔رخصت کے وقت مولوی جی نے حاجی سیف الرحمن کے گلے مل کر اسے دلاسا بھی دیا۔ پھر ہم چل دیے۔ دوچار ہی قدم چل کر اچانک رک گئے اور سیف الرحمن کی طرف منہ کر کے کہنے لگے:

’’بیٹاسیف الرحمن !ایسا کر حاجی صاحب کی قبر کے گرد چھوٹی سی دیوار بنا دے اور قبر بھی پکی کر دے تاکہ بارش اور کتے بلے نقصان نہ پہنچائیں ۔‘‘ سیف الرحمن نے مولوی کی بات سن کر سر ہلا دیا۔ دینا گورکن بھی غور سے سن رہاتھا۔اس کے بعد ہم اپنے گھروں کو چلے آئے اور کھیل دھندوں میں لگ گئے۔ تیسرے دن مسجد میں قل ہوئے اور ساتویں کو ساتہ، جس میں پھل اور مٹھائیاں خوب تقسیم ہوئیں اور ہماری موجیں ہوئیں ۔ میں نے دل میں سوچا، کاش روز کوئی اسی طرح مرتا رہے۔
اس کے بعد ایک ماہ تک مکمل سکوت رہا۔ایسا لگا جیسے مولوی جی خود بھی حاجی صاحب کو بھول گئے ہوں ۔ لیکن ایک دن اچانک مولوی جی نے ہمیں فرمایا، ’’بیٹا، آج پھر حاجی صاحب کی قبر پر قرآن خوانی کرائی ہے کیوں کہ آج حاجی صاحب کا چالیسواں ہے۔‘‘ پچھلی بار کی شیرینی ہمیں یاد تھی لہٰذا ہم خوشی خوشی چل دیے۔ لیکن اس بار حاجی صاحب کا بیٹا وہاں موجو د نہ تھا اور نہ ہمیں وہاں کہیں مٹھائی دکھائی دی۔ ہم سب بد دل ہو گئے اور دل ہی دل میں مولوی کو کو سنے لگے۔ فقط دینا گورکن کھڑا تھا۔اس نے قبر پر تازہ چھڑکاؤ بھی کیا اور گلاب کی پتیاں بکھیر کر اگر بتیاں سلگارکھی تھیں جن کا خوشبودار دھواں ہمیں اچھا لگ رہا تھا۔سب سے الگ چیز جو نظر آئی وہ یہ کہ قبر کے گرد کافی کھلا صحن چھوڑ کے چھوٹی کچی دیوار کھڑی کر دی گئی۔ جامن کا پودا بھی ہرا ہرا لہلہا رہا تھا۔

گورکن نے آگے بڑھ کر مولوی صاحب کو سلام کیا جس کا مولوی صاحب نے بے نیازی سے جواب دیا۔کچھ دیر کھڑے رہنے کے بعد گورکن بڑے فخر سے بولا، ’’مولوی صاحب !پچھلی دفعہ آپ نے جو مشورہ دیا اسے حاجی سیف الرحمن نے میرے ذمہ لگا دیا تھا، کیوں کہ ان کو تو اور بھی سوکام ہوتے ہیں ، اور پھر حاجی صاحب کون سے بیگانے تھے۔ مجھے بھی اپنا بیٹا سمجھتے تھے۔ کچی اینٹیں پڑی تھیں ، میں نے سوچا قبر تو پکی میں بنا نہیں سکتا۔ چلو اس کے گرد کچی دیوار ہی کر دوں ۔ حاجی صاحب نیک آدمی ہیں ، مجھے بھی ثواب ہو گا۔‘‘ پھر آہستہ سے مولوی جی کے نزدیک ہو کر بولا، ’’مولوی صاحب، یہ صحن میں نے اس لئے کھلا رکھ دیا ہے کہ حاجی کی بیوی بیچاری بوڑھی ہو گئی ہے۔ اللہ نہ کرے، اونچ نیچ ہو جاتی ہے، اس کی قبر بھی حاجی صاحب کے ساتھ بن جائے گی۔ حاجی حاجن پھر اکٹھے ہو جائیں گے۔ ‘‘
مولوی نے یہ سن کر گورکن کو تھپکی دی اور حاجی صاحب کی قبر کے متعلق دو تین مشورے مزید دیے۔ اس کے بعد ہمیں قرآن خوانی کا حکم دیا۔ابھی قرآن خوانی کر ہی رہے تھے کہ حاجی سیف الرحمن اپنے نوکر کے ساتھ شیرینی لے کر آ پہنچا جسے دیکھ کر ہمارے چہروں پر ایک رونق سی آ گئی اور ہم نے زور شور سے قرآن پڑھنا شروع کر دیا۔جتنی دیر ہم قرآن خوانی کرتے رہے، حاجی سیف الرحمن مولوی جی اور گورکن آپس میں باتیں کر تے رہے جو قرآن پڑھنے کے شور کی وجہ سے ہمیں سنائی نہ دیں ۔

جب رخصت ہونے لگے تو میں نے دیکھا حاجی سیف الرحمن نے مولوی جی اور گورکن کو ایک ایک سو روپیہ دیا۔پھر ہم سب واپس چلے آئے اور حاجی عبدالکریم، جس سے میری پہلے بھی کوئی دلچسپی نہ تھی، میرے لئے ایک خواب ہو گیا۔اب گاؤں میں شاید ہی کوئی ہو گا جس نے کبھی حاجی صاحب کا ذکر کیا ہو۔ حتی کہ ایک سال گزر گیا۔پھر مزید کچھ ماہ بعد میں نے مولوی جی سے قرأت پڑھنا بھی چھوڑ دیا اور مکمل طور پر اپنے کھیل اور اسکول کی طرف متوجہ ہو گیا۔

گاؤں کے بوڑھے مرتے رہے لیکن پھر نہ تو میں نے کسی کا جنازہ پڑھا اور نہ قبرستان کی راہ دیکھی۔ البتہ ایک دفعہ عید کی نماز پر جب مولوی صاحب نے گاؤں والوں کو قبرستان کی خستہ حالی پر شرم دلائی تو انہوں نے پکی چار دیواری کرنے کا ارادہ کیا جس میں تمام گاؤں نے بڑھ چڑ ھ کر حصہ لیا اور چار دیواری کھڑی کر دی۔ اس کے علاوہ مجھے کچھ پتا نہیں ۔ یہاں تک کہ میں میٹرک میں جا پہنچا اور عمر کے پندرہویں سال میں ۔ پھر ایک دن اچانک چودھری خوشی محمد کے مرنے کا اعلان ہوا۔ میں زیادہ غور نہ کرتا لیکن چونکہ چودھری کا چھوٹا بیٹا امجد میرا کلاس فیلو تھا اس لئے نہ چاہتے ہوئے بھی جانا پڑا۔ کندھا دیا،جنازہ پڑھا، حتی کہ دفنانے تک شریک ہوا اور قبرستان میں یہ دیکھ کر حیران رہ گیا کہ آٹھ سال بعد نقشہ ہی بد لا ہوا ہے۔حاجی صاحب کی قبر پر ایک بڑے جامن کے درخت کے علاوہ اور بہت سے درخت قبرستان میں اگے ہوئے ہیں ۔ اکثر قبریں پکی ہو چکی ہیں اور بہت سوں کے گرد کھلی چار دیواریاں ، جن کے احاطے پانچ پانچ مرلے تک کھلے تھے اور قبروں پر نام نسب کے کتبے الگ۔ حاجی عبدالکریم کی قبر پر تو ایک گنبد بھی بن چکا تھا جس کے نیچے اب حاجی کی بیوی بھی دفن ہو چکی تھی جو دوسال پہلے فوت ہوئی۔ یہ گنبد غالباً اسی وقت بنایا گیا تھا۔لیکن قبرستان میں ابھی بہت سی جگہ خالی تھی۔ مجھے یاد ہے چودھری خوشی محمد کی قبر کی تیاری کے وقت بھی میں امجد کے ساتھ وہاں موجود تھا۔ہمارے جانے سے پہلے ہی دینے گورکن نے قبر ایک کھلی جگہ پر کھودی اور ارد گرد کی قریباً پانچ مرلے جگہ جھاڑجھنکارسے صاف کر دی جسے دیکھ ہم داد دیے بغیر نہ رہ سکے، بلکہ امجد نے دوسو روپے انعام بھی دیاجس پر دینے نے چودھری خوشی محمد کی تعریف کی اور کہا،’’چودھری صاحب، میں نے سوچا ہمارے چودھری خوشی محمد بڑے اچھے آدمی تھے۔قبر ذرا کھلی جگہ پر بنا دوں ، تاکہ فاتحہ کہنے میں آسانی رہے۔ جگہ میں نے صاف کر دی ہے۔ اب چودھری جی، کل پکی اینٹوں کی دیوار کروا دیں تاکہ یہ جگہ گھیرے میں آ جائے اور محفوظ ہو جائے۔ ‘‘
میٹرک کرنے کے بعد میں شہر چلا آیا تاکہ مزید پڑھ لوں ۔ گاؤں میں ہمارا ایک ہی گھر تھا جو یوپی سے مہاجر ہو کر آیا تھا اور نہ جانے کن حالات میں اس گاؤں میں آ بیٹھا۔عزیز و اقارب لاہور اور کراچی جابسے۔ اس لئے ہماری یہاں کوئی برادری نہیں تھی جبکہ گاؤں کی باقی آبادی مقامی تھی۔لہٰذا اثر رسوخ نہ ہونے کی بنا پر ہمارا شمار بھی کمیوں میں آتا۔

شہر میں میں نے ایک میڈیکل اسٹور پر رات کی نوکری کر لی جو دو بجے تک جاری رہتی۔ اڑھائی بجے سو جاتا۔ صبح نو بجے کالج نکل جاتا۔ اس طرح گاؤں میں میرے چکر ہفتے کی بجائے مہینے پر جا ٹھہرے۔ شہر میں کافی دوست بھی نکل آئے،لہٰذا گاؤں جاتا تو اگلے ہی دن واپس چلا آتا۔ یوں مدت تک قبرستان کی طرف گزر نہ ہوا اور شہر میں آئے چھ سال ہو گئے۔ اس عرصے میں محکمہ ڈاک میں کلر کی کرنے لگا اور ماہ بہ ماہ تنخواہ لے کر چلا جاتا۔ بلکہ اب کبھی کبھی تو ہفتے بعد ہی نکل جاتا کیوں کہ دادی اماں کی طبیعت اب ٹھیک نہیں رہتی تھی۔ایک دن دفتر میں ڈاک سیل کر رہا تھا کہ سپرنٹنڈنٹ نے آواز دی۔ پاس گیا تو اس نے ریسیور ہاتھ میں دے دیا۔ فون سن کر چکرا گیا۔والد صاحب نے دادی اماں کی موت کی خبر سنائی۔ دادی اماں سے میری جس قدر محبت تھی اس کا پہلا رد عمل تو یہ ہوا کہ میں پھوٹ پھوٹ کر رویا۔ وہ مصیبتوں کی ماری جب سے انڈیا سے آئی، افلاس اور نکبت نے ساتھ نہ چھوڑا۔ دادا میاں آتے ہی چل بسے۔ ترکاریاں بیچیں ، سوت کاتے۔ خود بھوکوں جئی اور چھ اولادوں کو پالا۔ اب جو یہ موت کا پیغام آیا تو مجھے اس پر بڑا ترس آیا۔ خدا جانتا ہے آج تک اس سے تہجد قضا نہ ہوئی۔ مجلس کی استطاعت نہ تھی مگر گھر میں ائمہ طاہرین کی چھوٹی موٹی نیازیں دلوانا نہ بھولی۔

میں نے سپرنٹنڈنٹ سے چھٹی لی، کام چھوڑا، بھاگم بھاگ اڈے پر آیا،بس پکڑی اور شام سے پہلے گاؤں جا پہنچا اور اماں کی لاش سے خوب لپٹ کر رویا۔ اندھیرا چھا چکا تھا۔اماں کو نہلایا گیا اور کفن دے دیا۔ عشا ہو گئی لیکن میت نہ اٹھی پھر آٹھ بج گئے۔ نو بج گئے۔ جاڑے میں نو بھی آدھی رات جا بجتے ہیں ہمارے گھر میں رونے دھونے کے علاوہ چہ میگوئیاں بھی جاری تھی اور ابا میاں کچھ پریشان دکھائی دے رہے تھے۔

میں نے پوچھا،’’ابا جی، اماں کی میت نہیں اٹھی۔ اب کس کا انتظار ہے ؟‘‘
بولے، ’’انتظار تو کسی کا نہیں ، بس قبر کی دیر ہے۔‘‘
میں نے کہا،’’شام سے اب تک قبر کیوں نہ بنی؟‘‘
بولے، ’’قبرستان میں جگہ نہیں ۔‘‘
میں نے کہا،’’یہ کیا ہوا!اتنا بڑا قبرستان ہے۔ ابھی کل کی بات ہے اڑھائی قبریں تھیں ۔‘‘
بولے،’’لیکن اب جگہ نہیں رہی۔‘‘
اتنا سننا تھا کہ میں بھاگا قبرستان آیا۔ گورکن کے گھر کا دروازہ پیٹا جو قبرستان کے اندر ایک کونے میں تھا اور اب سارے کا سارا پکا ہو چکا تھا۔

گورکن باہر نکلا تو میں نے پوچھا،’’چاچا، کیا بات ہے قبر نہیں بناتے ؟اماں باہر پڑی ہے۔‘‘
کہنے لگا، ’’بھائی، کتنی دفعہ کہہ چکا ہوں ، بڑھیا کا کہیں اور بندوبست کرو۔قبرستان میں جگہ نہیں ۔ ‘‘
میں نے کہا، ’’چل دیکھتے ہیں جگہ کیسے نہیں ؟۔‘‘
بولا، ’’تیرے باپ کا نوکر ہوں آدھی رات قبریں پھلانگتا پھروں اورسانپ ڈسوالوں ۔‘‘
میں نے کہا،’’چل نہیں تو نہ سہی،میں خود جگہ ڈھونڈ لوں گا۔‘‘
جیسے ہی واپس مڑا اور قبرستان میں داخل ہو ا تواس نے پیچھے سے پھر آواز دی۔’’خبر دار اگر کسی دوسرے زمیندار کی قبروں کے احاطے میں جگہ بنائی، ورنہ صبح مردہ باہر نکال پھینکیں گے۔ پھر نہ کہنا یہ کیا ہوا۔‘‘
بہر حال جب میں قبرستان کے اندر آیا، جاڑے کی چاندنی رات تھی،گویا دودھ برس رہا تھا۔پورے قبرستان میں احاطے ہی احاطے تھے اور اندر دو دو تین تین قبریں ، باقی جگہ خالی۔ دو تین جگہ مجھے بڑے گنبد بھی نظر آئے۔ حیران کہ اب کیا کروں اور اماں کو کہاں دفن کریں ، کہ اتنے میں دور قبرستان کی آخری نکڑ پر لالٹین کی ہلکی روشنی دکھائی دی۔قریب گیا۔دیکھا تو میرے چچا زاد قبر کھود رہے تھے۔انہوں نے تھوڑی دیر پہلے ہی چار دیواری کے ساتھ ایک لا وارث جگہ ڈھونڈ نکالی تھی اور اب وہ قبر بنا رہے تھے۔

خیر، رات دو بجے اماں کو دفن کیا۔جنازے میں کوئی پندرہ لوگ تھے۔مولوی جاڑے کے ڈر سے نہ آسکے۔جنازہ باوا جان نے پڑھا۔

اگلے دن صبح نو بجے چوکیدارن ے ابا کو آواز دی کہ حاجی سیف الرحمن یاد کرتے ہیں ۔ بابا نے مجھے ساتھ لیا۔ حویلی پہنچے تو کوئی سوآدمی بیٹھے تھے۔جس میں تمام برادریوں کے لوگ موجود تھے۔دینا گورکن بھی وہاں تھا۔مجھے دیکھتے ہی تیوری چڑھائی۔ ہم سلام کر کے بیٹھ گئے۔ ابا میاں حیران کہ خیر ہو، خدا جانے کیا بات ہے۔

جب سب بیٹھ گئے تو سیف الرحمن کی گرجدار آواز نے سکوت توڑا۔

’’میاں تقی محمد، رات تیرے چھوکرے نے دینے سے بد تمیزی کی۔ آدھی رات بڑھیا کی قبر بنواتا پھرتا تھا۔اور تمہیں پتا بھی ہے کمیوں کے لئے مزید جگہ نہیں ۔ رات کی بات تو ہم نے پی لی، مگر آئندہ کے لئے سارے کمی اپنا بندوبست کرو۔ قبرستان صرف ان کے لئے ہے جن کی گاؤں میں زمین ہے۔ آج تک کمیوں کی جو قبریں بن گئیں بن گئیں ، وہ بھی ہمارا احسان سمجھو۔اور سنو، دینے گورکن نے تمہارا کمیوں کا کوئی ٹھیکہ نہیں لیا کہ قبریں کھودتا پھرے۔ میرا پنچایت بلانے کا آج صرف یہی مقصد تھا۔‘‘
یہ کہہ کر حاجی سیف الرحمن اٹھ گیا۔کس کی مجال کہ دم مارے۔ ہم بھی اپنے گھر چلے آئے۔

دوسرے دن شام کمیوں نے خادم تیلی کے گھر  اکٹھا کیا اور فیصلہ کیا کہ کمی برادری دو کنال جگہ قبرستان کے لئے الگ لے۔ ہر گھر کو اڑھائی سو روپیہ لگا دیا۔ پانچ دن میں پچیس ہزار روپیہ اکٹھا ہو ا اور گاؤں سے دو کلو میٹر دور رواؤ عبدالشکور سے دو کنال جگہ خرید لی گئی۔ اگر چہ شور زدہ تھی لیکن انہوں نے کون سا فصل بونا تھی۔ہاں البتہ کچھ دور تھی۔

اب جو کمی مرتا اس کے وارث خود قبر بنا لیتے، لہٰذا گورکن کی بھی ضرورت نہ رہی۔اور مولوی کی کمی اس لئے محسوس نہ ہوئی کہ ابا میاں جنازہ پڑھ دیتے۔

ادھر زمینداروں کا گورکن دینا تھا جس نے قبرستان کو جنت نشان بنا دیا۔پکی قبریں اور جگہ جگہ گنبد، ہر طرف سایہ دار درخت، پانی کی کمی درمیان سے گزرنے والا نالا پوری کرتا۔ اب قبرستان میں زمینداروں کے لئے کافی جگہ تھی جو مدتوں کام آتی اور ختم نہ ہوسکتی تھی کہ قبرستان میں ہر ایک نے اپنا قبضہ کر رکھا تھا۔

میں اب کبھی کبھار گاؤں جاتا تو اماں کی قبر پر ضرور جاتا اور ہر طرف سفید مرمریں قبریں دیکھتا۔ یوں دس سال اور بیت گئے۔ کوئی مسئلہ نہ بنا۔ میں نے دیکھا کہ دینا اب بوڑھا ہو چکا تھا مگر قبروں کی دیکھ بھال اسی محنت سے کرتا۔

اگلی دفعہ چھ ماہ بعد گاؤں گیا تو پتا چلا کہ آج صبح دینا گورکن مرگیا۔ میں نے یہ خبر فقط سن لی تھی،زیادہ دلچسپی نہ لی۔ حتیٰ کہ شام تک ویسے ہی بھول گیا۔دوسرے دن دس بجے اپنے گھر میں باوا جان کے ساتھ بیٹھا تھا۔گرمیوں کے دن اور سخت دھوپ چڑھ آئی تھی۔اچانک دروازے پر دستک ہوئی۔ میں اٹھ کے باہر آیا تو سامنے چوکیدار تھا۔

کہنے لگا، حاجی صاحب حویلی بلاتے ہیں ۔ میں باوا جان کو بتائے بغیر حویلی چلا آیا۔سامنے دیکھا تو حاجی صاحب بڑے موڈھے پر بیٹھے تھے۔ دوسرے لوگ اور کمی چارپائیوں پر بیٹھے تھے۔

مجھے دیکھ کر حاجی صاحب نے کہا، ’’میاں تقی نہیں آیا؟‘‘
میں نے کہا،’’چودھری صاحب، وہ ذرا بیمار ہیں ۔ آپ حکم کریں ۔ میں آگیا ہوں ۔‘‘
کچھ دیر حقہ گڑ گڑا نے کے بعد بولے:

’’تمہیں پتا ہے، کل دینا گور کن مرگیا اور لاش ابھی تک پڑی ہے۔ کفن دفن کسی نے نہیں دیا۔ گرمیوں کے دن ہیں اور دینے کی لاش بد بو چھوڑنے لگی ہے۔ تمہارا کمی بھائی تھا لیکن تمہیں ذرا خیال نہیں آیا۔ جاؤ اس کا بندوبست کرو۔‘‘ اچھے کمہار کی طرف دیکھتے ہوئے: ’’اچھے، تم قبر کھودو، اور طیفے، تو دینے کوغسل دے۔ کفن کابندوبست کر دیا ہے۔ ‘‘ اور میری طرف مخاطب ہو کر :’’علی حسین تو پڑھا لکھا ہے، ذرا جنازہ پڑھ دینا۔ مولوی آج فارغ نہیں ۔ ‘‘
اتنا کہہ کر حاجی صاحب کھڑے ہو گئے اور مڑتے ہوئے پھر رکے،

’’اور ہاں ، گاؤں کے قبرستان میں جگہ نہیں ، ادھر اپنی طرف ہی لے جانا۔‘‘
٭٭٭

باپ بیٹے جب اس مضافاتی اسٹیشن پر اترے تو شام کا دھند لکا ان کے پیچھے پیچھے بھاگتا چلا آ رہا تھا۔ اسٹیشن سے باہر نکلتے ہی دو رویہ ہوٹلیں نظر آئیں جن میں طباق جلیبیوں سے بھرے تھے اور شیشے کے مرتبان میں رکھی مٹھائیاں دیکھنے والوں کو پکا رہی تھیں ، بیٹے کی نگاہ بے ساختہ ان پر ٹھہر گئی مگر فوراً ہی اس نے یاد کیا ’’ابھی تو آدھ گھنٹہ پہلے ہی ڈبری اسٹیشن پر بسکٹ کھایا ہے اور چائے پی ہے۔

’’ابا۔ پان کھائیے گا تو کھا لیجئے۔‘‘ اس نے ایک پان کی دکان دیکھ کر باپ سے کہا۔

’’نہیں ، ابھی منھ میں ہے۔‘‘ باپ نے آہستہ سے جواب دیا اور جیب سے زرد ے کی شیشی نکال کر تھوڑا سا زردہ پھانک لیا۔

’’گاؤں کتنی دور ہے؟‘‘
’’بس یہ بازار پار کرو گے اور بستی کی پگڈنڈی شروع ہو جائے گی۔‘‘ باپ نے رفتار تیز کرتے ہوئے جواب دیا۔ بیٹا باپ کے پیچھے پیچھے تقریباً دوڑنے کی کیفیت میں چل رہا تھا کہ یہ بازار ہے یا شیطان کی آنت؟‘‘ بازار ختم ہونے پر آ ہی نہیں رہا تھا۔

کافی دور چل لینے کے بعد باپ ایک درزی کی دکان پر رک گیا۔ چھوٹی سی دکان تھی جس میں بس ایک پیر سے چلنے والی مشین اور کچھ سلے اور کچھ ادھ سلے کپڑے دکان کا کل سرمایہ تھا، کچھ کپڑے ٹنگے ہوئے کچھ زمین پر بڑے، ایک طرف لکڑی کا ایک خالی مونڈھا۔ باپ کو دکان پر چڑھتا دیکھ کر مشین پر بیٹھا آدمی ہڑ بڑا کر اٹھا اور اسلام علیکم کہتا ہوا باپ کی طرف لپکا، باپ کے چہرے پر ہلکی سی مسکراہٹ دوڑ گئی۔ اس آدمی نے مصافحے کے وقت باپ کا ہاتھ بھی چوما اور پھر جلدی سے مونڈھا صاف کرنے لگا۔

’’تم بیٹھو!‘‘ باپ نے بیٹے کو اشارہ کیا اور خود فرش پر پڑے کپڑے ہٹا کر آلتی پالتی مار کر بیٹھ گیا۔ بیٹا کھڑا رہا۔

شاید باپ کے زمین پر بیٹھ جانے کے سبب وہ خود مونڈھے پر نہیں بیٹھ پا  رہا تھا۔

’’تم بیٹھو بھائی مجھے اسی میں آرام ملتا ہے‘‘ باپ نے مسکرا کر کہا تو بیٹا بیٹھ گیا۔

’’سرکار کتنے بجے پہنچے؟‘‘ مشین والے آدمی نے بڑی لجاجت سے پوچھا۔

’’بس ٹرین ابھی پہنچی۔ کیا خبر ہے؟ کوئی اسٹیشن نہیں آیا؟‘‘
’’میں صبح اور دو پہر کو اسٹیشن گیا تھا۔ اصل میں آپ کو لانے کی ذمہ داری سکریٹری صاحب نے مجھے ہی سونپی تھی۔‘‘
’’اور تم کو جس وقت آنا چاہیے اسی وقت غیر حاضر ہو گئے‘‘ باپ آہستہ سے بولا۔

’’نہیں سرکار۔ میں بس اٹھنے والا ہی تھا۔ اصل میں آج کل لگن چل رہی ہے نا! برات کا کچھ کپڑا آگیا تھا اور اسے آج ہی دینا ہے۔‘‘
مشین والا اتنا بولا ہی تھا کہ ایک کار دکان کے آگے سے فراٹے بھرتی نکل گئی۔

’’ارے حضرت سلطان العالم آ گئے۔‘‘ مشین پر بیٹھا آدمی جیسے خوشی سے اچھل پڑا۔

’’کون؟‘‘ لڑکے نے ذرا چونک کر پوچھا۔

’’ارے آپ نہیں جانتے بابو؟‘‘ مشین والا حیرت سے بولا۔’’حضرت سلطان العالم جامعہ سلطانیہ شرعیہ کے ناظم اعلیٰ ہیں ۔ ان کا تو ہر دن بک رہتا ہے۔ بڑی بات ہے کہ یہاں آ گئے۔

لڑکے نے باپ کی طرف بے اعتماد نظروں سے دیکھا تو باپ ذرا مسکرا کر آہستہ سے بولا۔ ’’سلسلے ہی کے عالم ہیں ۔ بڑا شاندار مدرسہ قائم کر رکھا ہے۔ ابھی ان کا کافی نام ہے۔‘‘
’’غلطی ہو گئی۔ ذرا سا پہلے سے اندازہ ہو جاتا تو گاڑی رکوا لی جاتی۔ آپ لوگ بھی اسی سے چلے جاتے۔ گاڑی میں تو جلسے کی سکریٹری تھے ہی۔‘‘ مشین والا متا سفانہ لہجے میں بولا۔

بیٹے کو نہ جانے کیوں ایسا محسوس ہوا جیسے باپ کے چہرے پر پل بھر کے لیے ایک بادل سا آیا، پھر ہٹ گیا۔ باپ دکان کے باہر کسی جانب دیکھ رہا تھا اور شاید کچھ سوچ بھی رہا تھا۔

’’رحمان میاں بستی تک کے لیے ذرا ایک رکشا تو دیکھنا۔‘‘ باپ کی آواز میں کچھ عجب سی بے بسی جھلک رہی تھی۔

’’سرکار۔ رکشا تو دس روپے سے کم نہ لے گا۔‘‘
’’اب جو ہے۔ جانا تو ہے ہی!‘‘ باپ کے لہجے سے تھوڑی سی اکتاہٹ بھی جھلکی۔

’’جیسا حکم سرکار کا۔‘‘ ارے کریم میاں ....اس نے سامنے کے ہوٹ کی طرف منھ کر کے آواز لگائی۔

’’دو چائے دو بسکٹ‘‘ پھر لڑکے کی طرف مڑ کر بولا۔’’مٹھائی بھی لیجئے گا بابو؟‘‘
’’لڑکے کے جواب دینے سے پہلے ہی باپ نے جواب دی دیا’’بس ایک منگا لو۔‘‘
چائے کے بعد رحمان خلیفہ پان بھی لے آئے، پان کھاتے کھاتے رکشہ آگیا۔ لڑکا رکشا دیکھ کر خوش ہو گیا مگر پھر نہ جانے کیا ہوا کہ باپ نے ارادہ بدل دیا۔’’رحمان میاں اب تو سعدی پور سے بھی رکشا مل جاتا ہے نا؟‘‘
’’جی سرکار۔‘‘
’’نو وہیں سے رکشا لے لیا جائے گا۔ اسے چلا دو۔‘‘
’’کیوں ابا؟‘‘
’’بیچ میں ایک جگہ کچھ کام ہے۔ تھوڑا رکنا پڑے گا۔‘‘
بیٹا چپ رہا، کیا کہہ سکتا تھا۔ مگر اسے یاد آیا کہ سعدی پور بھی تو کچھ کم دور نہیں ہے!‘‘
باپ بسم اللہ کر کے اٹھا۔ باپ آگے آگے بیٹا پیچھے پیچھے۔ دور دور تک حد نگاہ سے بھی آگے کھیتوں کا ایک طویل سلسلہ دراز تھا اور ان کے بیچ کہیں کہیں دھند میں کھوئی کچھ آبادیاں ۔ بیٹے کو ایسا محسوس ہوا جیسے وہ کسی جادوئی منظر کے حصار میں ہے۔ اس نے باپ کی طرف دیکھا تو اسے ایسا لگا جیسے باپ کے چہرے پر بار بار کچھ بادل سا آ جا رہا ہے۔ بیٹا کئی بار لپک لپک کر باپ کے قریب جاتا جیسے کچھ پوچھنا چاہ رہا ہو مگر باپ کو سر جھکائے تیز تیز چلتے دیکھ وہ پھر پیچھے ہٹ جاتا۔ اچانک بیٹا چونکا۔ باپ نے ایک ٹھنڈا سانس لے کر آہ بھری۔’’اللہ‘‘۔

بیٹا تڑپ گیا۔ وہ جانتا تھا۔ باپ کے اندر جب کسی افسوس ا بادل جھوم جھوم کر برسنے لگتا تب ہی باپ کے منھ سے اتنی ٹھنڈی آہ نکلتی تھی۔ بیٹے نے ایک لمحے کے لیے بڑی کڑواہٹ سی محسوس کی.... اسی درمیان بیٹا پھر چونکا.... باپ بہت آہستہ آہستہ گنگنا رہا تھا.... ‘‘ ہم بھی کیا یاد کریں گے کہ خدا رکھتے تھے۔

بیٹے سے رہا نہ گیا۔ وہ باپ کے بالکل قریب گیا اور آہستہ سے باپ کی انگلی پکڑ لی۔ باپ نے ایک عجیب سی.... مانو آدھی سچی آدھی جھوٹی مسکراہٹ کے ساتھ سے دیکھا۔’’ کیا بات ہے؟‘‘
’’بستی میں تو آپ کے پچاسوں مرید ہیں ۔‘‘
’’ہاں وہ تو ہیں !‘‘
’’پھر وہ مولانا جو گیا.... اس کے لیے گاڑی گئی اور....‘‘
باپ آہستہ سے ہنسا اور اس کے سر پر ہاتھ پھیرتا ہوا بولا۔ ’ارے نہیں بیٹا۔ ایسے نہیں سوچتے۔ یہ بستی تو میرے گھر کی طرح ہے اور سلطان العالم تو مہمان ہیں نا ؟‘‘
’’اس کا مطلب یہ ہے کہ ہم لوگ جوتیاں چٹخاتے پھریں اور انھیں لینے کے لیے کار جائے؟‘‘
’’میں فقیر زادہ۔ فقیر زادہ رہو، پتہ ہے بزرگوں نے اس راہ میں کیسی کیسی سختیاں جھیلی ہیں ؟‘‘
بیٹا شاید کچھ اور پوچھتا یا جواب دیتا مگر سعدی پور قریب آگیا تھا۔ باپ کو دیکھ کر دو تین آدمی اس کی طرف لپکے۔’’ السلام علیکم پیر صاحب۔‘‘ باپ نے بڑی شفیق مسکراہٹ کے ساتھ سب کے سلام کا جواب دیا اور ان لوگوں سے باتیں کرتا ہوا مسجد کی طرف بڑھ گیا۔ اذان ہو رہی تھی۔ بیٹا مسجد کی صیل پر بیٹھا وضو کر رہا تھا تو اس نے دیکھا ایک اسکوٹر پر ایک اور مقرر گزرا۔

نماز کے بعد ایک صاحب سے بات کرنے لگے۔ برسوں سے جستجو تھی کہ کوئی مرد کامل مل جائے لیکن نگاہ کہیں نہیں ٹھہرتی تھیں ۔اسی بیچ ایک مرتبہ کتاب میں پڑھا کہ ’’اللہ جسے دوست رکھتا ہے تو فرشتوں کے ذریعے سارے عالم میں خبر کردار دیتا ہے اور اس طرح سارا عالم اس کی عزت کرنے لگتا ہے۔‘‘ پھر کئی جگہوں پر حضرت سلطان العالم کی جو عزت دیکھی اور عقیدت مندوں کا جو ہجوم دیکھا تو یقین ہو گیا کہ اس دور کے ولی کا مل یہی ہیں ۔

بیٹے نے دانت کچکچا کر اسے دیکھا.... 1974 میں گاندھی میدان کے کھلے اجلاس میں وہ خود موجود تھا.... باپ نے کچھ نہیں کہا بس سنتا رہا اور مسکراتا رہا۔

مسجد سے نکل کر باپ نے پانچ روپئے پر ایک رکشا طے کیا۔ بیٹے نے رکشے میں بیٹھتے ہی محسوس کیا کہ اس کا وزن کچھ بڑھ گیا پھر بیٹے کو اچانک یاد آیا....‘‘ ایک کوئی مقرر اسکوٹر پر بھی گیا۔‘‘
’’ہاں وہ پروفیسر ثوبان محمد تھے۔‘‘کل ہند انجمن ترقی ملت کے صدر!‘‘
’’آپ نے کہا تھا کہ راستے میں رکنا ہے!‘‘
’’ارے بھائی۔ اب ایک ایک بات کا حساب مت لو۔‘‘ باپ جھلا کر بولا۔

بیٹا گڑبڑا کر چپ ہو گیا۔ مگر وہ سمجھ نہ پایا کہ اس نے کون سی غلط بات پوچھ لی۔ مگر بہت دیر تک وہ چپ نہ رہ سکا۔ کچھ ہی دیر بعد وہ پھر آہستہ سے سوال کر بیٹھا۔’’یہ سلطان العالم وہی ہیں نا جو کسی غلط قسم کے کیس میں پکڑ ے گئے تھے۔‘‘
’’بیٹا! باپ‘‘ آپ نے سختی سے اسے ڈانٹا۔ ’’بڑوں کے بارے میں اس طرح بات نہیں کرتے۔‘‘
’’ٹھیک ہے نہیں کروں گا۔ مگر یہ تو بتائیے کہ ان کا اتنا تام جھام کیوں ہے؟‘‘
’’اللہ جسے چاہتا ہے عزت دیتا ہے۔ ہم تم اعتراض کرنے والے کون؟‘‘
بیٹے کا جی چاہا کہ اس بات پر وہ باپ سے الجھ پڑے مگر پھر چپ ہو گیا۔ وہ باپ کی طبیعت میں مزید بدمزگی پیدا نہیں کرنا چاہتا تھا کیوں کہ اس مرتبہ تو باپ یہاں آنے کے لیے تیار نہیں تھا.... ماں بیچاری ان معاملات میں کیا دخل دیتی۔ باپ کے یہاں نہ آنے کے فیصلے پر چپ رہی پھر آہستہ آہستہ کہنے لگی۔

’’سب پیسہ ختم ہو گیا ہے، اسلم میاں کی دو مہینے کی فیس باقی ہے۔ زرینہ کا سب کپڑا پھٹ گیا ہے۔ رمضان بھی سر پر ہے۔ آپ نے کبھی کوئی مطالبہ نہیں کیا۔ یہ اچھی بات ہے مگر نذر کے طور پر چار پانچ سوتو مل ہی جاتا ہے۔‘‘
اچانک اسی وقت اس کی نگاہ ایک منظر پر ٹھٹک گئی۔ رکشہ ایک چھوٹی سی بستی کے پاس سے گذر رہا تھا اور بستی کے بچے ایک بگلے کے پیچھے دوڑ رہے تھے۔ شاید کسی شکاری کا چھرا اسے لگ گیا تھا۔ وہ اڑ نہیں پا رہا تھا۔ بہت تھکا تھکا دیکھ رہاتھا۔ مگر بچوں کے خوف سے وہ مجبوراً بھاگ رہا تھا۔ اسے ایسا لگا کہ اگر بچے اسے چھوڑ دیں تو وہ پھر ایک قدم بھی آگے نہ بڑھے۔

رکشہ آگے بڑھتا چلا جا رہا تھا۔ فضا پر اندھیرے کی چادر تنتی چلی جا رہی تھی۔ مناظر اندھیرے میں گم ہوتے چلے جا رہے تھے۔ شروع نومبر کی سردیوں کی آمد آمد تھی کھیتوں اور کھلیانوں پر ہلکا ہلکا کہاسہ گرنے لگا تھا اور ایک نا خوشگوارسی خنکی محسوس ہونے لگی تھی۔

’’آپ مفلر بھول گئے۔؟‘‘ بیٹا باپ کی چھینک پر چونکا۔

’’ہاں جی چوک ہو گئی۔‘‘ باپ کھانسی دباتے ہوئے بولا۔

رکشا بستی میں پہنچ کر اس میدان میں رک گیا جہاں گیس کے کئی ہنڈے جل رہے تھے۔ پانچ سات آدمی اس کی طرف دوڑے، بیٹے نے دیکھا سب باپ کے مرید تھے۔ مگر اسے یاد آیا کہ اس گاؤں میں تو اس کے باپ کے پچاسوں مرید ہیں ۔

تم لوگ اسٹیشن کیوں نہیں آئے؟ ‘‘ باپ کے غصے کا انداز مصنوعی تھا۔

’’حضور! رحمان خلیفہ آپ کو لانے کا وعدہ کر چکے تھے۔ ایک مرید بڑے ادب سے بولا۔

’’رحمان میاں بھی عجیب چیز ہیں ۔ صبح سے دوڑتے رہے اور جس وقت میں اسٹیشن پر اترا اسی وقت غیر حاضر ہو گئے۔‘‘ باپ نے ہنس کر جواب دیا۔

’’ٹھہرنے کا انتظام کہاں ہے؟‘‘ بیٹا بے ساختہ پوچھ بیٹھا۔

باپ نے پلٹ کر بیٹے کو دیکھا مگر کچھ بولا نہیں ۔ ایک نہایت خفیف سی مسکراہٹ اس کے ہونٹوں پر آئی اور پھر غائب ہو گئی۔

’’ وہ جو نیا مدرسہ تعمیر ہو رہا ہے اسی میں تمام مقررین کے ٹھہرنے کا انتظام ہے۔ صرف حضرت سلطان العالم کو پرمکھ جی نے اپنے یہاں ٹھہرایا ہے۔‘‘ ایک مرید نے اطلاع دی۔ بیٹے کو یاد آیا کہ بہت بچپن میں جب وہ ایک دو مرتبہ باپ کے ساتھ آیا تھا تو پرمکھ جی کے یہاں ہی ٹھہرا تھا.... پر مکھ اس وقت پرمکھ نہیں بنا تھا۔

’’اسلام الدین، میں تمھارے یہاں ٹھہروں گا۔‘‘ باپ نے ایک شخص کو مخاطب کیا۔ بیٹے نے اسے دیکھا تو محسوس ہوا کہ شاید بستی کا سب سے غریب آدمی یہی ہے....‘‘ اور شمس الدین ‘‘ باپ پھر ایک آدمی کی طرف مخاطب ہوا۔‘‘ کھانا تم اپنے یہاں سے بھجواؤ گے۔ کمیٹی والوں کو زحمت دینے کی ضرورت نہیں ہے۔‘‘
’’جی حضور!‘‘ شمس الدین نام کا آدمی مودبانہ بولا۔ وہ صورت شکل کے لحاظ سے کم از کم اسلام الدین سے بہتر نظر آ رہا تھا۔

پھر دونوں باپ بیٹے اسلام الدین کے گھر کی طرف چل پڑے۔

’’اور لوگ کہاں ہیں جی؟‘‘ باپ نے راستے میں اسلام الدین سے پوچھا۔

’’سب پرمکھ جی کے یہاں ہوں گے حضور! مولانا سلطان العالم کے ساتھ مولانا قدرت اللہ ایم پی بھی آئے ہیں نا۔ تو کچھ حکومت سے مدد کا چکر ہو گا۔ ادھر تو ان کے وزیر ہونے کی خبر بھی گرم ہے۔‘‘ اسلام الدین اتنا بول ہی پایا تھا کہ شمس الدین نے بات اچک لی۔’’ارے نہیں حضور! اسلام میاں کیا جانیں ۔ مدرسے کے چند ے کی وصولی کو لے کر مکھیا پر مکھ میں کچھ جھگڑا ہو گیا ہے۔ مولانا سلطان العالم کے آگے آج پنچایت بیٹھی ہو گی۔‘‘
بیٹے کی نگاہ پھر ایک مرتبہ کھیتوں کی طرف گئی۔ بنجر کھیت تو صدا کی طرح بنجر پڑے تھے مگر اس اندھیرے میں تو اپجاؤ کھیت بھی نظر نہیں آ رہا تھا۔

گھنے اندھیرے میں آہستہ آہستہ قدم اٹھائے باپ کا ہیولا کچھ عجب ڈراؤنا محسوس ہوا۔

اسے وہ منظر پھر یاد آیا: شکاری کا چھرّا کھایا ہوا بگلا۔ بگلا اڑ نہیں پا رہا تھا۔ مگر اس کے باوجود اپنی مرضی سے رک جانا بھی اس کے بس میں کہاں تھا؟

بیٹے نے پلٹ کر اس راستے کو دیکھا جس سے چل کر وہ یہاں تک پہنچا تھا اور سوچا اسٹیشن یہاں سے کتنی دور ہے اور کیسااندھیرا چاروں طرف پھیلا ہے کہ آگے بڑھنا ممکن نہ پیچھے لوٹنا آسان۔ مگر باپ اسی اندھیرے کے سینے پر قدم رکھتا آگے بڑھتا جاتا تھا اور اندھیرے میں گم ہوتا جاتا تھا!!
٭٭٭

